
ASO FARAILE, 21 IUNI 2019 
 

  Na nofoia e le Fofoga Fetalai le Nofoa i le itula e 9:12 i le taeao. 
 
Tatalo. 
 
 
  FOFOGA FETALAI:  Ou te faasilasila atu ua toe amatalia Taualumaga ma 
Galuega a le Fono Aoao Faitulafono. 
 
 

TUUINA ATU O LIPOTI A KOMITI FAA-PALEMENE 
 

  Na tolaulauina e le Failautusi Lipoti a Komiti Faa-Palemene ua faataatia i luga 
o le Laulau a Fono e tusa ai ma T.T.52(5). 
 

1. P.P.2019/2020 Nu.79, Lipoti a le Komiti o le Vaega o le Tamaoaiga i le 
P.P.2018/2019 Nu.130, Lipoti Faaletausaga a le Kamupani Vaalele Samoa 
Airways mo le Tausaga Faaletupe faaiuina aso 30 Iuni 2018. 

2. P.P.2019/2020 Nu.83, Lipoti a le Komiti o le Vaega o Atinae Eseese i le 
P.P.2018/2019 Nu.89 & P.P.2018/2019 Nu.107, Lipoti Faaletausaga a le 
Matagaluega o Galuega, Felauaiga ma Atinae Eseese mo Tausaga 
Faaletupe 2016/2017 ma le 2017/2018.  

3. P.P.2019/2020 Nu.84, Lipoti a le Komiti o le Vaega o Atinae Eseese i le 
P.P.2018/2019 Nu.129, Lipoti Faaletausaga o Auaunaga tau Vaa a Samoa 
mo Tausaga Faaletupe 2014/2015, 2015/2016 & 2016/2017. 

 
 
TULAFONO TAU FAAOFI O LE FAATATAUINA O TUPE FAAOPOOPO 
(NU.2) 2018/2019 & TULAFONO TAU FAAOFI O LE FAATATAUINA O 

TUPE 2019/2020 – felafolafoaiga i luga o le faitauga faalua – Aso 3 
 

  FOFOGA FETALAI:  E tolopo le Fono Aoao Faitulafono i le aso ananafi ua 
maea ona saunoa faamalamalama le Palemia, i le aotelega ma faiga faavae ma itu 
eseese uma o le tamaoaiga o le atunuu, e pei ona tuuina mai ai le Tala Faatatau 
Faaopoopo ma le Tala Autu o le Tupe. Ma o le avanoa foi lenei e faaauau ai le 
saunoaga a le Aiga Kapeneta. 
  Ae ou te le i tapa le Afioga i le Minisita mo Fesootaiga, Faamatalaga ma 
Fesootaiga Vavave Faaneionapo, ua lagona foi i le aso ananafi le agaga faamalo i 
le saunoaga a le Palemia ua manino atoa ai itu eseese uma o mataupu sa laga e le 
Maota e uiga i le tamaoaiga o le atunuu i ona itu lautetele eseese. 

Tulafono Tau Faaofi o le Faatatauina o Tupe Faaopoopo (Nu.2) 2018/2019 
& Tulafono Tau Faaofi o le Faatatauina o Tupe 2019/2020 

– felafolafoaiga i luga o le faitauga faalua 
 
  Ma ua manatu ua faafaigofie ai foi le tatou galuega aua e le gata ina malamalama 
mea uma sa laga e sui usufono mamalu, ae faapea foi le faafofoga tapuai mai a 
Samoa. Ona ou manatu lea ua tuuitiitia foi le galuega o lo o feagai ma le Aiga 
Minisita ma le Kapeneta. E ui i lea, o le a faagasolo pea saunoaga a Minisita e 
tusa ai o mea sa laga e sui usufono mamalu. 
  Ou te tapa ma le faaaloalo lau Afioga i le Minisita mo Fesootaiga, Faamatalaga 
ma Fesootaiga Vavave Faaneionapo. 
 
  Afioga Hon AFAMASAGA LEPUIAI RICO TUPAI (Minisita mo 
Fesootaiga, Faamatalaga ma Fesootaiga Vavave Faaneionapo):  Faafetai i lau 
Afioga i le Fofoga Fetalai. O le viiga i le Atua i mea aupitoaluga ma le manuia i 
le lalolagi i tagata ua alofagia e ia. Ia tumau atu pea i le Atua le viiga, nei seia oo i 
le faavavau.  
  E faatalofa atu i lau Afioga i le Fofoga Fetalai, e faatalofa atu foi i lau Afioga i le 
Palemia ma le mamalu o le Kapeneta aemaise a outou Afioga i Minisita 
Lagolago. Soifua manuia i a outou Afioga i sui usufono mamalu uma o le Maota. 
  E faatalofa atu i Ofisa Sili o Pulega o Matagaluega ma sui o tatou ofisa taitasi, e 
le gata i le Malo a o Faalapotopotoga Tumaoti ma le tatou Ofisa nei o le Fono.  
  O Samoa o le aomamala, o le faasouga o ao ma le atufolasa, e amata mai lava i 
le fatifatialalo o le taisamasama o le Tuimanua seia paia le fatifatialuga o le 
taiulaula o le Tamaitai o le Alataua. Ua outou tatanu foi le fatuloa o tofiga ua 
maape foi le tafailauoo o ana mavaega, tulou Samoa ma lau faafofogaaga i lenei 
taeao mai tafa e fia. 
  Lau Afioga i le Fofoga Fetalai, ou te manatu matou te au e tusa o lau saunoaga i 
lenei taeao. O lea ua tufala le lafoga, ua uma foi ona fofola le fala o le tali a le 
Malo i le aso ananafi i le saunoaga matagofie a le Afioga i le Palemia e tusa ai ma 
faiga faavae a le Malo e limataitaina ai le faagaoioiga o ana galuega. Ua tuanai 
atu le atuvasa, ua mou foi Apolima e pei o ia upu a le atunuu i le faaaliga o 
finagalo, o le soua ma le galua o manaoga ma finagalo faaalia o Afioga i sui 
usufono uma, o lea lava sa matou nonofo i le nuu o savili ma pue iu o matagi e 
tusa o outou finagalo faaalia, o lea ua outou faafofoga i le tali matagofie a le 
Afioga i le Palemia. 
  Ou te manatu foi e pei ona saunoa le Afioga i le Fofoga Fetalai, ua tuumamaina 
le galuega ma e le toe umi foi se faamatalaga a le Kapeneta nei. 
  Ae ou te le i oo atu i… tau lava ina faamaalo le iuofe i nisi o tulaga ua i ai atinae 
i lenei matafaioi, e i ai lava nai mea ia e lua ou te fia tau atu lau Afioga, o au e i ai 
le isi au mea e fai e ese mai lou tulaga faa-Minisita, ou te koleniina tagata taaalo, 
maua ma le Afioga ia Laauli. Ou te tilotilo pea i le umi o a tatou Fonotaga ma le 
umi ona nonofo o le paia o le Maota nei. 

  Ona ou avatu lea o se tuualalo, a o e saofai, saofai ma lulu lou tino, faagaioi lou 
tino, ona o le umi ona e nofo, ona toa lea o lou toto ona afaina lea o lou soifua 
maloloina, lulu ou aao ma faagaoioi ou vae i lalo ifo o le kesi, fai lava ma 
faatetetete i lalo o le kesi ou aao e taua mo le soifua maloloina. O lea ou te vaai 
atu o lea e sii mai le aao o le Minisita mo le Soifua Maloloina ae lulu mai le ao o 
le Afioga i le Fomai. E taua. 
  O le isi mea ou te fia tau atu i le mamalu o le Maota nei, o le telefoni lea e tu mai 
luma i i. O le telefoni lea, o le mea pueata o lea e pue ai le tatou Fono ma 
faasalalau i le lalolagi atoa. O lea e live le tatou fono ma faasalalau atu i le 
lalolagi, le tamai mea pueata lea e nofo mai ma le susuga i le alii pueata i luma 
nei. E ala ona fai atu lau tala, ona o le malie o faamatalaga a tagata ia e maimoa 
mai i le tatou Fono. O le po lea na saunoa ai le Afioga i le Tuiatua Faanofonofo a 
o la e maua uma a ata o le pito i tua, o la e la e maua atu ai ma le ata o le sui 
usufono mo Falealili Sasae, Sisifo. O lea ou te tilotilo atu i tala a le latou itumalo 
fai mai, ‘sole, talofa e i si matou sui usufono ailoga a toe aulia atu le isi palota lea 
e i luma’. Ona o le mea pueata e laitiiti e le mafai la ona pue na o oe, a alu atu ia 
oe, e maua uma lava ma ou autafa. Tau lava ina ia silafia e le Maota, ona o lea foi 
la na lauga le Afioga i le Taitaifono o le Komiti o Tupe ananafi ae maua uma ai 
lava ma le laina lea a latou. O lea la ou te tilotilo atu foi i tagata ia e faapea mai, 
se matua umi ona tatalo isi sui usufono na e…. 
 
  FOFOGA FETALAI:  Ia, malie a le tofa i lau Afioga i le Minisita, se i tuu atu 
lava le avanoa i le sui usufono mo Vaimauga Sasae. 
 
  Afioga Sulamanaia Fetaiai Tauiliili Tuivasa (Vaimauga Sasae):  Lau Afioga 
i le Fofoga Fetalai, ona o lea ua saunoa le Minisita e faatatau mai lenei itu a o lea 
e le o alaala atu le sui usufono lea o le itumalo lea, a o lea e pei e aofia uma ai 
matou. O le uiga la o lou tulai atu, ona o lea ua saunoa le Minisita i le tulaga lea 
faanonofo a tatou. Ae ou te masalo e le o silafia e le Afioga i le Minisita, o tatou o 
taitai o le atunuu, o lau nofo, o lau tu, o le aganuu lena a le tatou atunuu, o lau 
faatu. Ae pei e tau faanoanoa, o lea foi ua saunoa le Minisita o lea ua avatu i fafo 
le tulaga o le tatou Fonotaga lenei po o le Fonousu. O le popolega la pei o lea e 
saunoa mai ta te nofo tete ota lima, tete ota vae. A vaai mai la le atunuu i fafo a o 
taitai o le atunuu. O tatou o le atunuu tofi, o lau savali, o lau tu, e faapena ona 
faaaloalo, a o lea pei e saunoa mai le sui usufono ina ia mafai ona faatetetete ota 
vae. Ia pei ua le mamalu lea tulaga. E mafai ona faatete i fafo po o le malae taalo, 
a o totonu o le Maota lenei, e leai e malu mea uma e sa le tete. 
 
  FOFOGA FETALAI:  Malie le sui usufono se i tulai mai le Palemia. 
 
 



265 
 

 
 

21 IUNI 2019 
 

Tulafono Tau Faaofi o le Faatatauina o Tupe Faaopoopo (Nu.2) 2018/2019 

  Susuga Hon Tuilaepa Auelua Fatialofa Lupesoliai Lolofietele Neioti Aiono 
Galumalemana Dr. Sailele Malielegaoi (Palemia):  Lau Afioga i le Fofoga 
Fetalai, manaia tele a tatou Fonotaga ona o mea ia e tupu ai, o le tulaga lea ua i ai 
tatou o lea ua pei o atunuu o le lalolagi, e oo foi i Amerika, ua tutusa lelei lava 
tatou. O lona uiga e nofonofo lava le isi tagata ma faataatia mai lana telefoni aua o 
lea e alu uma lava o tatou mafaufau i telefoni ae galo i i, o le telefoni lea, e matua 
maoae, e sili mamao atu i le TV la e pupula mai o i le la itu. E mafai lava la ona 
ave e se isi tatou te le o iloa, ia pe i ai foi se telefoni a le Fofoga Fetalai ia o la e 
na te le o iloa o tuu mai o, a o lea ua pue uma atu ai o tatou ata. E leai na o sina 
tala faatusa. A o le tagata ua masani ai i le mea lea o le pue o tatou ata ma faaalu 
ma ou iloa ai mea ia, o le Afioga ia Faumui lea e nofo i ou tafatafa. O lena la e te 
le o iloa po o Faumui lena e pue atua… tatou fiafia uma e faaaoga mea ia o 
fesootaiga faaneionapo, a o le Minisita lea e saunoa, o le Minisita tonu a o lea e 
vaaia mea ia, o lona uiga o lea na te aumaia se faamatalaga lelei mo tatou, a e 
nofo, ia e iloa nofo, nofo o oe o se sui usufono. Na o sana faamanatu leaga tatou 
te le o iloa po o ai lea e puepuea mea ia. A o le aoga o le faamanatu lea e avatu e 
le Minisita, o lea na te tau maia ia tatou, o isi ia e puepue ata ia ma le le iloa, o la 
e faasalalau tatou fonotaga i fafo ae faasalalau faalilolilo i totonu o mea nei o 
telefoni. 
  O le tulaga la lena lau Afioga i le Fofoga Fetalai, aua e te toatamai se i tatou 
faalogologo po o a mea lelei lea e aumai e le Minisita e lapatai mai ai tatou i le 
tatou Fonotaga lenei e faatatau mo le nofo foi lea pei se tagata fanafana au, e 
sauni i taimi uma. A e alu i o e te tauva, e te sauni i taimi uma aua e te 
tautulemoe. O le aoga la lena aua e peiseai e le o agai mai le tagata lea e pueata ia 
matou, a o lena e agai atu i ina. O le tulaga lena e taua tele mo tatou, ia tatou iloa 
lelei i le taeao lenei, e ono i ai lava se isi o lenei toaselau e i totonu o la e faaaoga 
lana telefoni. 
  Lau Afioga i le Fofoga Fetalai, se i tatou faafogafoga pea, aumai e lau Afioga i 
le Minisita nai mea ia e aoga i le matou faalogologo atu, e ono aoga foi lea mo i 
latou o lea e tautu lē momoe i le taimi e lauga ai isi, ona pue lea, o lea foi la e 
taofi e le tatou Tulafono mea ia, ae ou te le o iloa po o le a le tulaga o tatou 
telefoni. 
 
  FOFOGA FETALAI:  Malo faafetai. 
 
 Susuga Hon Laauli Polataivao Leuatea (Gagaifomauga Nu.3):  Lau Afioga i 
le Fofoga Fetalai, leaga o lea sa taua lou igoa e le Afioga i le Minisita… Na o sina 
mea laitiiti lava e fia faasao lau Afioga. 
 
  FOFOGA FETALAI:  Ia, e faamalie atu i le Afioga i le Minisita, se i tuu atu 
lava le avanoa i le sui usufono mo Gagaifomauga Nu.3. 

  Susuga Hon Laauli Polataivao Leuatea:  Faafetai i lau Afioga i le Fofoga 
Fetalai, o lea ua saunoa manino le Afioga i le Minisita i le polokalame lea faapea 
ma te auai, o le koleniina o tagata ola. A o le mea e fia faasao, e le na o maua, sa i 
ai Faaulusau, sa i ai le sui usufono mo Alataua Sisifo, o Faumuina ma Lopaoo, sa 
matou faatasi uma i le au koleni lea. A o le mea na tupu, e leai ma se isi e paee, 
ioe. O le agaga lena o le faamoemoe, na o Afamasaga lava o lea e tulai i le tulaga 
ono. O lona lagona o le aoaiga e fai mai, o lou tino e 100 pasene, e 80% o le 
taumafa, a o le 20% o le koleni. So, o lou lava soifua maloloina o lena e i ou aao. 
A ua ou faamuli ese ona na ou maua mulimuli na o faiga tala ia e fai e le au koleni 
ia. Ma lou faaaloalo. 
 
  FOFOGA FETALAI:  Malie lava le sui usufono se i tuu atu le avanoa i le 
Palemia. 
 
  Susuga Hon Tuilaepa Auelua Fatialofa Lupesoliai Lolofietele Neioti Aiono 
Galumalemana Dr. Sailele Malielegaoi:  Lau Afioga i le Fofoga Fetalai, e taua 
tele le saunoaga a le Afioga i le sui usufono ia Laauli. A o lau fautuaga ia Laauli, 
se faaauau, faaauau pea aua e te faavaivai. E i ai foi le isi vaega faapena ou te 
auai, taumafai foi lea e tatipi tulaga o le mamafa. E sao foi Laauli i le tulaga lea e 
taatia mai loa le toonai o le Aso Sa faigata ona toe taofiofi. Ae lelei lava lo tatou 
taumafai pea e vaai le soifua aua o taumafa lava lea tatou te mamai ai, ae o le 
faalapotopotoga foi lena a au, o le isi lea mea, a ou fai atu, se tau tuu ia i lalo tatou 
pauna ae fai mai, leai, o vaega uma a na o le tatou koleni. Tulou a foi le 
faafogafoga mai, koleni le tino, koleni ma le gutu. O le isi la vaega, aua o le mea 
lena e fia o atu ai, e faaaoga foi le auala lena, koleni foi le gutu ia ina ia tosina atu 
ai i latou e o atu e koleni le tino.  
  O lau fautuaga la, se aua le tuua Laauli mea lelei, faaauau pea. 
 
  FOFOGA FETALAI:  E i ai se mea e ese mai ma le mataupu lea lau Afioga?  
 
  Afioga Faumuina Asi Pauli Wayne Fong (Nuu Tu Taulaga Sisifo):  Lau 
Afioga i le Fofoga Fetalai, ia, leaga o lea sa taua le Faumui, a o le mea e lelei ai e 
le o au. Leaga o la e tilotilo sao mai le Afioga i le Palemia i inei, a o la e tau 
Faumui, a o le mea sili, leaga o le Faumuina lenei. E momoli atu ai le faasaoga 
faamolemole lava mo faamaumauga. Faafetai. 
 
  Susuga Hon Tuilaepa Auelua Fatialofa Lupesoliai Lolofietele Neioti Aiono 
Galumalemana Dr. Sailele Malielegaoi:  E leai, leaga o lea sa ou tilotilo i le isi 
Faumui. O le faalavelave leaga e toalua oulua.  
 
  FOFOGA FETALAI:  Ia, se i tulai mai le sui usufono mo Falealili Sisifo. 

  Tofa Aumua Isaia Lameko (Falealili Sisifo):  Lau Afioga i le Fofoga Fetalai, 
na o si mea e fia faasao. Ou te talosaga atu ma le agaga faaaloalo i le Afioga i le 
Minisita, o lo o malolosi uma sui usufono e toalua mo Falealili, e le o gasegase. 
Pei o se mea lea e fia faasao mo faamaumauga o le tatou Fono. Faafetai. 
 
  Afioga Hon Faumuina Tiatia Faaolatane Liuga (Palauli le Falefa):  E leai na 
ona tau atu, ou te le fealuai ma ni telefoni, e leai sau telefoni, so o se mea lava ou 
te alu i ai ou te le alu ma se telefoni. E le o aumaia foi lau telefoni i le Fono, leaga 
e faasa. Ma lou faaaloalo lava. 
 
  FOFOGA FETALAI:  Faafetai. Ia, e... 
 
  Afioga Hon AFAMASAGA LEPUIAI RICO TUPAI:  Lau Afioga i le Fofoga 
Fetalai, ia o lea la ua maua le mea sa ou manao i ai, se i tau tutulai uma i luga 
leaga o lea o le a umi le tatou nofo, se i fai sina koleniga. 
 
  FOFOGA FETALAI:  O lea la ua taunuu a lou finagalo ina ia fai ma tutulai foi 
lea e tau faamalosi le soifua maloloina. Malo faafetai i le fautuaga. 
 
  Afioga Hon AFAMASAGA LEPUIAI RICO TUPAI:  Leaga ua vave mai i 
luga le sui usufono mo Vaimauga, a o le manaia ia o saunoaga a tagata ia e fai 
mai luga o le upega tafailagi i le taimi lea na lauga ai le sui usufono mo Aleipata 
Itupa i Luga a o la e iloa atu le sui usufono mo Vaimauga Sasae. O la e la e fesili 
mai tagata, sole, o le Rock lena e nofo mai i tua atu, o lea e tau sese mai tagata i 
lau susuga i le sui usufono. 
  Ia, lau Afioga, e ala ona ou talanoa i mea ia ona o le tekonolosi. Faafetai i le 
Malo o Ausetalia aemaise le Ofisa o le Fono o lea ua maimoa mai le lalolagi i a 
outou Afioga ma a outou sausaunoaga ma le faaaliga o outou finagalo mo le 
atinae o le atunuu, ona silafia ai lea e le lalolagi, o Samoa la e i fafo, e tele le 
galuega lea e fai, e le o se tamai galuega. O le tatou 2AP la, o lea e faasalalau i 
Samoa nei ma nisi o atunuu i le taimi sa ou tali atu ai i nisi o saunoaga, e i ai lava 
valaau e sau mai Alaska, e i ai valaau e sau mai Hawaii. E mamao lava le mea lea 
e oo i ai le tatou 2AP. Ia, o lea la ua i ai foi ma le tatou FM a le 2AP. O le taimi la 
lenei, o lea e alu le tatou Fono i luga o le FM lena 99.1 ma le 107.4. A o le tatou 
AM la, o lea ua uma le pou, a o le Aso Gafua la, ki ifo lau leitio i le 540 o le a toe 
alu atu faasalalauga ia soo le atunuu atoa. A faapea e le i maua mai le faasalalauga 
muamua o le pou fou lea e alu atu lava le faasalalauga pasi i totonu o lou maota 
pasi i le isi fale. E le toe malolo, o le a matua le malosi le faasalalauga a tatou o le 
a i ai. O le tulaga lena ua i ai le tatou 2AP ia ma lona taumafai atu o le atinae lea. 
  O le tatou TV, ia o lena ua outou faafofoga i ai... 

  FOFOGA FETALAI:  Malie le Minisita se i tulai mai le Palemia. 
 
  Susuga Hon Tuilaepa Auelua Fatialofa Lupesoliai Lolofietele Neioti Aiono 
Galumalemana Dr. Sailele Malielegaoi:  Lau Afioga i le Fofoga Fetalai, o lea 
ua e saunoa i le malosi, ae toe tasi a le mea lea pe i ai sou siufofoga. E a, e gogolo 
pe leai? Aua o lena e mafai ona oooo ia Samoa atoa, ae a alu atu ai ma le gogolo o 
lona uiga e le mafai lava ona mautinoa ma malamalama tagata i le faasalalauga. 
 
  FOFOGA FETALAI:  Tulai mai le Minisita.  
 
  Afioga Hon AFAMASAGA LEPUIAI RICO TUPAI:  Lau Afioga, e tatau 
lava ona i ai se gogolo ina ia iloa ai, se pei o le mea foi lea e fai mai ai Petelo, e 
iloa a o la e ola o le lealea mai o le laupepa. Ae leai, e pei ona faatulagaina, o lalo 
foi o le fesoasoani a le Malo o Ausetalia lea na fai ai lea atinae o le a matua lelei 
le tulaga o le a i ai le tatou 2AP, ae le mafai lava, e i ai a foi taimi e faapena ona 
fesouaina ai le ea i le savili, ona maua ai lea o le tamai gogolo faapena. 
  O le tatou TV, o lea ua outou faafofoga ua sui mai le analogue lea e i ai nei, le 
system lea e i ai nei ona ua amata, mea muamua, o le a le toe maua ni masini 
faasalalau faapena. O lona uiga o le a tele ai le lapisi ae leai ni mea o tulaga foi ia 
e toe faalelei ai masini i le agai i luma. E pei o le ala lena ua finagalo ai le lalolagi 
ina ia faamuta loa faasalalauga i lea itu ae tatou mei atu i le tulaga fou ua i ai nei o 
le digital. Ia o le faatulagaina la o lea atinae, o le amataga o Oketopa e tatala ai le 
vaega muamua. E oo atu i le faaiuga o Oketopa ua tatala le vaega lona lua e 
faasopolia ai le 95% o Samoa e maimoa ai i le tatou Digital TV. O lau TV le la e i 
ai nei, e moomia a e faaaoga pea lau TV, ae ua i ai le fesoasoani ua taumafai le 
Malo ina ia aumai pusa laiti, o se taimi e le o toe mamao o le masina o Iulai o le a 
amata ona maua ai tatou pusa faasalalau nei e faatau atu i se tau pau taugofie ona 
avatu lea o le pusa lea faapipii i lau TV ua i ai, ona e maimoa ai loa lea i lau 
Digital TV. E le toe tau faatauina la se Digital TV fou, ae na o le pau lea o le itu 
ua fesoasoani i ai le Malo, ua faapau i lalo le tau, o le taugata ia o le pusa a o lea 
ua i ai le fesoasoani a le Malo i lea atinae ua taumafai ai e faalaititi le tau ina ia 
faafaigofie mo nai o tatou tagata. E tatau lava ona i ai sina tau e faatau ai, ina ia 
faapena ona lelei ma maimoa atu a o la e te fiafia sa alu ai lau seleni. 
  O le tatou initaneti... 
 
  FOFOGA FETALAI:  Tulai mai le sui usufono mo Salega Sasae. 
 
  Tofa Olo Fiti Afoa Vaai (Salega Sasae):  Lau Afioga i le Fofoga Fetalai, e 
puupuu lava se manatu. Faafetai i le Afioga i le Minisita ua manino mai foi tulaga 
uma e pei o le mea lea ua tatou oo i ai o le Digital TV. Manaia le atinae ma le agai 
i luma. 

  Na pau lava lea o se vaivaiga lau Afioga i le Minisita, se i toe silasila ifo lava po 
o talafeagai le auai o le tatou Ofisa lea o le Regulator i totonu o le lio lena, ona o 
le tatou Regulator o ia lea e tu mai ma tulafono o ia o le laufali i le tulaga lea o le 
a faasolo ai tatou TV, aua o lea o le a avatu uma tatou TV i totonu o le Digital lea. 
Ou te iloa e i ai lava le conflict of interest i le auai o le Regulator, ae na ona fautua 
atu e silasila pea i ai lau Afioga i le tulaga lena. Ma le faaaloalo. 
 
  FOFOGA FETALAI:  Malo. Se i tulai mai le sui usufono mo Aleipata Itupa i 
Lalo.  
 
  Afioga Tafua Maluelue Tafua (Aleipata Itupa i Lalo):  Lau Afioga i le 
Fofoga Fetalai, faafetai mo lou avanoa. E pei lava e sao le lauga a le Minisita, e 
lelei le fai ma tu i luga ma faagaoioi le tino. O ita ia e savali a i le tele o taeao lau 
Afioga, ae aua la e te popole o lea e malolosi matou. E leai, faafetai lava mo le 
saunoaga mamalu, e leai foi se agaga e faalavelaveina lau saunoaga. Na pau le 
agaga na ou tulai atu ai, e lua vaega. O lea ua ou faalogologo atu nei ua e saunoa 
mai i le analogue agai i le digital, lona uiga e faatau sina tamai transformer e 
faaola ai le mea lea, e alu ai foi le tupe. A o lou popolega sili la, o le vaega lona 
lua lea, o lea e te saunoa mai e 95% o Samoa e kava i le digital. 
  O lau fesili la; po o lavea atu ai matou i Aleipata i le 95 lea, po o matou lea e 
tautau ese i le lima. O le popolega lena o lea e i ai, aua o lau lauga i le tatou 
Fonotaga talu ai mo lou silafia, na ta feiloai i le aso na sosoo ai e saunoa mai, 
Tafua na uma loa ona e lauga tuli loa le taavale i tua, o la e ua ok tatou. Ia ae ou 
alu atu, e leai se mea, tele mea o le gogolo o le 2AP le ola le TV ae faapena foi le 
Afioga i le Palemia ma le latou TV i Lepa, ou faalogo e le i ola foi se TV. O lea la 
ou te tuualalo atu ai i lau Afioga, e le o se faitioga a o le agaga o le faafetai, 
faafetai pe afai o lea ua lavea matou i le 95 lea, ae afai e le lavea, e toe silasila mai 
foi lau Afioga ua ou toe tulai i lea masina po o le masina e sosoo ai ma se isi 
Fono. Ma le faaaloalo lava. Faafetai i lau Afioga i le Fofoga Fetalai. 
 
  Afioga Hon AFAMASAGA LEPUIAI RICO TUPAI:  Ia, faafetai i sui 
usufono mamalu ma saunoaga foi e faaopoopo i le... O le tulaga lea sa laga e le 
Afioga ia Olo. Leai, manatua foi a laufali lona uiga e lua tagata taaalo, a o le tatou 
Digital TV, e na o le tasi a. E tasi le tatou platform, na o le tasi a le kamupani lea 
o lo o aafia ai, lona uiga la e leai se faafinauga. Na o le pau a le mea o le silasila 
lelei o le Pule Faatonu o faatino tiute o le aualii lea e faia le tatou Digital TV. A o 
isi TV uma ia e i tua, o latou pei na ona faapipii i ai, o lena la e laufali a i tua i i le 
tatou Ofisa o le Pule Faatonu, e leai la se feteenaiga i lalo o le Tulafono ma ua 
uma foi ona silasila i ai i lea tulaga a o le i faatinoina le tatou TV. Faafetai tele mo 
le faamanatu mai a le sui usufono. 

  FOFOGA FETALAI:  Ia se i toe tulai mai le sui usufono mo Salega Sasae. 
 
  Tofa Olo Fiti Afoa Vaai:  Lau Afioga i le Fofoga Fetalai, faamolemole lava... E 
pei o le agaga lea na avatu, o le core function a le tatou Regulator, o le 
faatonutonu mai o le Tulafono e faatonutonu ai ituaiga tulaga faapea. A o le taimi 
nei, o le Digital TV o lea e operate e le Regulator, ae i lou a manatu e tatau ona 
faasee ese le Digital TV mai le Regulator, o lea foi e i ai le tatou Matagaluega o le 
MCIT, e pei e talafeagai lena i le vaaiga o le mea lea, ae see ese le tatou laufali 
ma mea ia. Ma lou faaaloalo. 
 
  FOFOGA FETALAI:  Ia, tulai mai le Minisita. 
 
  Afioga Hon AFAMASAGA LEPUIAI RICO TUPAI:  Ia, e leai, e faamauina 
le finagalo o le sui usufono, a o lea ou te fai atu, e leai, e leai e le o operate ina, o 
lea e operate e le kamupani lea e faatinoina le Digital, a o lo o faatino pea le 
matafaioi a le Pule Faatonu, o le laufali, ma vaai faalelei po o sao ona fai e tusa 
ma le Tulafono. Ae faafetai i le sui usufono. 
  O le saunoaga matagofie, le fesili a le sui usufono mamalu mo Aleipata Itupa i 
Lalo, e leai o le matou itumalo lea, a o le tulaga lea e i ai, leaga o lea ou te lauga 
ia Oketopa, ae oo atu ia Tesema ua atoa le 100% o le Digital TV ua faasopolia. A 
o le 95pasene, e leai ua lavea atu ai la ma Aleipata. E laiti lava na o luga o mauga 
ma lalo o vanu i nai isi o mea e le o nonofo ai nisi e le lavea i le taimi lea o 
Oketopa. A o le agai atu ia Tesema, ia po o fea lava e te i ai, ua e maua uma mai 
le tatou Digital TV.  
  O le tatou initaneti, mo i latou o lo o faimalaga soo i fafo, a e alu atu i Aukilani i 
le malae vaalele faatau lau sim card, e i ai le plan lena taugofie e $45 e na o le 4 
au GB e maua ai. A e alu atu i Ausetalia, e $40 lau plan e faatau ae na o le 5 au 
GB e maua ai. A e sau la i Samoa, e te taunuu mai i le malae vaalele i Faleolo, e 
$20 e te faataua ai le sim card ae lavea ai i totonu ma le 10GB. Lau Afioga ma le 
mamalu o le Maota, ua matua taugofie lava le tatou initaneti lea ua i ai nei, a o lo 
o taumafai pea taumafai pea le tatou Ofisa le Pule Faatonu ma le Matagaluega o 
Fesootaiga ina ia faataugofie atili, ae o lo o galulue faatasi, aua e leai se mea o le 
a taugofie ma taugofie ae uma ifo ua gau le kamupani. O le mea taua ia taugofie 
ma lelei mo tatou, ae faapena foi ona lelei mo i latou o lo o faatinoina le auaunaga 
ina ia faaauau pea ona lelei. 
  O le tulaga o le tatou Tuisamoa lau Afioga, na tatala ia Fepuari i le tausaga ua 
mavae, e oo mai i le masina o Iulai ua 5% o lo tatou tamaoaiga ua maua mai i le 
tulaga lea i le Tuisamoa. O lona uiga ua alu i le atoa i luga le atinae. O le ala foi 
lea ua mafua ai ona pau i lalo le tau o le tatou initaneti. Ua outou le toe silasila i le 
tatou vaa tele lea sa tu i tai ma fai ai mea, ma faalelei ai uaea o fesootaiga i lalo o 
le sami. 

  O le taimi lenei ua alu le vaa i Hawaii, o la ua tapena mai e faatulaga ma 
faataatia mai le tulaga o le tatou uaea o le manatua, e sau mai Tahiti, o le Atu 
Kuki o Niue, sosoo ifo i ai Toga ma taula mai loa i inei ia i tatou. 
  O le faamoemoe o le masina o Mati o le tausaga fou o le a taunuu mai ai le uaea 
lea. O le a taunuu mai la le uaea lea, o le faamoemoega foi ia pau atili i lalo le tau 
o tatou initaneti. Ao le faamoemoega uma o nei fesootaiga ma le agai mai i totonu 
ma le taumafai ina ia tatou agavaa uma i faamanuiaga nei ina ia faamanuiaina ai i 
tatou i ni pisinisi mai fafo. Aua o le silasila mai a fafo ona o mai loa lea faatulaga 
kamupani. O lea la ua i ai kamupani ua amata ona o mai.   Lau Afioga e lua 
kamupani call center ia ua i totonu o Samoa. O le isi kamupani o la ua 40 le 
aufaigaluega, o le isi kamupani, o la ua savalivali atu i le 40 le aufaigaluega. Ao 
lo o faia a latou trials i le taimi lenei. Ma o le faamoemoega, ia aoga nei 
fesootaiga aua le faatupulaia pea o le faafaigaluegaina o o tatou tagata. O lea ua i 
ai a tatou atinae e pei ona outou faafofoga i le tatou Nationa ID lea ua faatino, ma 
ua amata ona faagaoioi mo tulaga uma aua taumafaiga ina ia pule alofa le Atua ia 
oo atu i le tatou palota lea e i luma ua amata ona tatou tilotilo e faaaoga le tatou 
ID. O le ID e le o se pepa foi lele e faaaoga. O le ID lea e tilotilo i ai tatou o le 
digital. O le digital ID, e pei lava o lau visa card, a leai le chip i totonu, e faaaoga 
le QR code e faaaoga mo le tatou ID. Lau Afioga o le tele lena o atinae o lo o ua 
taumafai i ai le tatou Matagaluega mo Fesootaiga, Faamatalaga ma Fesootaiga 
Vavave Faaneionapo.  
  Se i ou oo atu lava i le mea lea leaga ou te aafia ai foi i totonu, lea sa laga e se 
tasi o sui usufono mo Palauli le Falefa ananafi. Faafetai tele lava mo le lagaina o 
le lakapi. E i ai foi lau konefiliki igikalesi i le mea lea lau afioga. Ae o le 
mafuaaga, ona o le naunau ina ia atinae tupulaga i tua, ona o si o matou pito, e le 
tele ni galuega ao la e tele le tupulaga e talenia i le lakapi. Ua outou silasila i ai, o 
le Manu Samoa taaalo ma le All Blacks, e toatasi lava le tamaitiiti na piki mai 
Samoa na o le tamaitiiti mai Aana. Toe taaalo foi le Manu Samoa e taumafai e 
qualify mo le ipu o le lalolagi Siamani ma isi atunuu, e toatasi lava le tamaitiiti na 
alu atu i Samoa na o le tamaitiiti Aana. Ao lea na outou faafofoga i le Palemia 
ananafi i le mafuaaga e ala ai ona malolosi tama, o le fe'aei i luga o niu ma le o 
mai i lalo. E le tolia mai se niu i lalo ma se popo na o le alu lava i luga sau i lalo. 
O le toleniga le mea lau Afioga. 
  O le taamilosaga fou lea ua faatulaga e le Iuni lakapi ua i ai nei, o le Super 9. O 
lea na saunoa i ai le sui mamalu ananafi na saunoa foi i ai le Afioga i le Palemia. 
O le Super 9 e iva au, ae lua au a le kalapu e tasi po o le franchise e tasi, e 
tolusefulu tamaiti i totonu o le au e tasi. A faapea la o le Aana Chiefs lea o lo o 
siamupini nei, e 60 tamaiti lea e i ai i totonu, o le ta aofai o le 90 o le iva o au ia. 
E limaselau fasefulu tamaiti ia e taaalo i le taamilosaga. O au uma lava ua i ai a 
latou lagolago ma latou kamupani e fesoasoani i ai. 

  O au uma lava la i le taimi lenei, o le laititi o le tupe a le tamaititi e alu ma ia i le 
Aso Toonai i le fale e $50, o le matou au, o le tala faataitai o le au tele lea o le 
senior, e $100 le alauni o le tamaititi ia e 30. O le au laititi e $70 le alauni o le 
tamaititi. O lona uiga la, o lea e indirectly employ e le Samoa Rugby Union 
tamaiti e 540 lau Afioga i le taamilosaga lenei. E tele le empoloyment o lo o 
taumafai i ai le tatou Iuni Lakapi.  
  O le mea foi lea o lea e manaia ai finagalo faaalia ananafi ina ia faaopoopoina 
tulaga tau seleni. O le taimi lenei e 142 tamaiti Samoa ua konekarate i fafo. O isi 
tamaiti mo lo outou silafia ua foi mai, ua tai 5 fanua ua fai tai 4 fale rents, o le toe 
faafoiina mai o le tupe i totonu o le atunuu. Ae le malolo le lafo mai lafo mai o le 
seleni. E faitau miliona tupe a lo tatou atunuu o lo o maua mai i le taaloga lea. Ao 
lea sa fai le talanoaga a le Iuni Lakapi, e tau faatulaga pe faapefea ona fai se 
faamanuiaga e lavea atu ai.......o lea na outou faafofoga o le vaiaso lea ua mavae 
na o mai ai le lakapi a Amerika.  
  O lea ua taumafai e faatulaga i totonu o Samoa le lakapi faa-Amerika. O le 
silasila la a le taitaifono ma le komiti, ua le toe tilotilo na o le lakapi, ae pe 
faapefea ona faamanuiaina isi taaloga uma, e tauala atu i le lakapi. O lea la ua tau 
silasila le komiti, ina ia faatulaga se tino e mafai ona agai uma lava i ai au ona 
mafai lea.....aemaise o le lakapi faa-Amerika lea, e tele le tupe mai Amerika, ona 
faapefea lea ona faatulaga as assets and properties, ina ia mafai ona maketi atu i 
Amerika. O le atunuu e US$1.3piliona le tele o le maketi lea i le tulaga tau 
taaloga. Ao le lakapi e leai se tupe o maua i le lakapi, o lea la ua taumafai tatou 
ina ia avea o se atunuu muamua e galulue ma nisi o palalagi mai fafo i... 
 
  FOFOGA FETALAI:  Tulai mai le sui usufono mo Vaimauga Sasae. 
 
  Afioga Sulamanaia Fetaiai Tauiliili Tuivasa:  E tulai atu e.....manaia lava le 
faalogologo i le saunoaga matagofie a le matua o Usualii. Ae o se mea e fia 
faamalamalama, o lea ua uma ona talanoa i lana Matagaluega, ao lea ua talanoa i 
le lakapi i le tulaga tau taaloga. 
  O le fesili la a le sui usufono mo Vaimauga Sasae. Pe o le mea ua faamatuu le 
tulaga tau taaloga lea i lalo o le Minisita o Aoga ma Taaloga ma Aganuu i lalo o 
le lalo o le Matagaluega a le Minisita lea? E na o ni manatu e tatau ona fesoasoani 
atu i ai. Leaga o le matafaioi lea o lea e le i tali le Minisita o Aoga, ao lea ua tali 
mai ia i le tulaga tau taaloga. Ma lou faaaloalo lava. 
 
  FOFOGA FETALAI:  Se i tali mai le Palemia. 

  Susuga Hon Tuilaepa Auelua Fatialofa Lupesoliai Lolofietele Neioti Aiono 
Galumalemana Dr. Sailele Malielegaoi:  Lau Afioga i le Fofoga Fetalai, e le i ai 
le Minisita o Aoga i totonu o le saofaiga a lakapi ma mataupu ia tau taaloga ia o 
lakapi faa-Amerika. Ae o lea ou te delegate ina i ai ia vaega tonu lava ia, ona e i ai 
le taua. O le isi lea vaega e faaaoga i ai le tomai o le Minisita, i fesootaiga ia 
televavave, e faigofie ai ona maua avanoa mo fanau a Samoa, e o atu ai i fafo ma 
maua ai seleni mo latou aiga. Ae o le mea lea ou te faatauaina, ia faafogafoga mai 
fanau a Samoa aemaise o latou matua, e tele le mea lea o lo o faaoga ai le 
technology lea a Fesootaiga televavave, e faatatau mo le uunaia o taaloga faapitoa 
i vaega ia lea e aafia ai le Minisita i le tulaga o le uunaia o ituaiga koleni e 
malolosi ai a tatou tama fanau. 
  E leai la ni niu....e le tele ni niu i lou itumalo na o mauga. Ao le isi la auala 
faigofie o le fe'aei i luga o niu e ui lava o la e tatoli ifo ai ma niu ma faatau, ae i ai 
foi le auala lelei, e koleni ai mo tatou fanau e o atu i fafo i Amerika. O le isi lea 
maketi ua leva ona fia oo i ai Niu Sila o le All Blacks, Ausetalia Wallabies ma 
South Africa, ua leva ona fia pai i ai i i, ae le o mafai.  
  Ae pei o le auala lea ua faaaoga, leaga o lea sa outou tilotilo mai o lea sa alu atu i 
le televise, o alu atu i le leitio ia le faigamalaga lea na o mai nei Amerika, tama ia 
na o mai, e aafia ai Fiti, Toga o Samoa ma isi, ae taitai ai le Samoa, leaga na o le 
pau lea o le Samoa na oo i luga o le faatumutumuga o taaloga ia a Amerika.  
  O lea la ua matua toatele le mau Samoa o lea ua taaalo ai. A o le tagata lenei na 
muai asaina le gasu o le taeao. O lea la ua oo mai ma talanoa mai, o le a faaaoga e 
latou ia Samoa, e avea ma laumua e amata atu ai le uunaina o taaloga nei. 
Aemaise ua oo mai nei ua taamilo i isi atunuu, ae o mai o atunuu ia atumotu e 
matua malosi lava ma maopoopo le uunaina o tatou lakapi ia Supper 9, lea ua alu 
i luga o ituaiga auala ia e koleni ai nei ma filifili mai ai tama taaalo a Niu Sila, 
Aferika i Saute faapea foi ma Ausetalia. O lea la o le concept la lea po o 
mafaufauga ia, o le a mafai ai ona faaaoga a tatou lakapi o se......o ni manatu, o le 
taimi lenei ua na o ni manatu. E pei o le mea lea sa ou fai atu ai ananafi, e na o ni 
miti. Ae manatua foi so o se mea tele o lo o tulai mai i le lalolagi i le taimi lenei, 
na amata muamua i le miti. O isi miti e alu alu lava toe liusuavaia atu ai, ao isi 
miti e agai ina totoo, aemaise la pe a e tuua i ai ma le polo, ona manaia loa lea i le 
tausami. O lea la e ono faaaoga ai e tatou isi ituaiga metotia ia, ae faatulaga 
faapea. Uma le taimi o le taamilosaga lea e 9 vaiaso o le taaloga lea lakapi, ona 
tilotilo lea, pe le o le avanoa foi lea e amata faaalu ai foi le polokalame o se isi foi 
9 vaiaso o le taaloga lea o le lakapi faa-Amerika, ae o lea la o le a auai uma ma i 
latou ia e i Amerika, e o mai e vaai ma train a tatou tagata. E ono maua atu ai se 
auala mo nisi foi tama fanau e o e taaalo ai i i, ma fesoasoani mai ai e atinae aiga. 

  E tasi lava le agaga lau Afioga i le Fofoga Fetalai, o auala eseese e mafai ona 
maua, e faaaoga e tatou ina ia avanoa ai le access o tatou tama fanau, o avanoa, 
opportunities ia e o atu ai i fafo i le lalolagi lea ua matala mai. Ae a matala mai la 
ae tatou te le faaaogaina, ona alu ai lava lea i le vavaloloa ma manuia ai isi 
atunuu. Ao mea faapenei e vave tele le pue a le Kapeneta i le vaai atu i se mea ua 
lala mai ae tele mea lelei la e i ai i tua, pue loa ma o tatou faaaogaina, ina ia mafai 
ai ona fit pe faaauau tama ia, uma le isi tauvaga sosoo ma le isi tauvaga ona 
faaauau ai lava lea o le fitness lea o le malosi o tama, e le toe foi ai tatou i tua. E 
le toe foi i le mea lea o le uma o le taaloga toe taaalo atu i le isi taaloga, ae vaai 
atu foi ua sesela. Ae o le a maua lava le fitness faaauau, ao le mea sili ona maoae 
o la lava e alu atu le seleni i aiga. Aemaise masalo o Samoa pitosili ona tautaua i 
le taaloga lea. E le o ni upu e avane ai, le tama fanau na alu atu lava i inei i 
Samoa, o le tamalii o lou itumalo. O lea la sa ou faapea, e te tulai mai e uunai le 
mea lea, ae e te le faalavelave. Lau Afioga i le Fofoga Fetalai o le fesoasoani atu 
lena. 
 
  Afioga Sulamanaia Fetaiai Tauiliili Tuivasa: Lau Afioga i le Fofoga Fetalai, o 
le fia faasaoina o le Afioga i le Minisita. E toe fesoasoani atu o le saunoaga a le 
Palemia. E sao lelei lava, o le mea lea o le e pei e faamaualuga ai, pe mimita ai le 
Minisita i lo latou itumalo o Aana, leaga o le tamalii Vaimauga lea e aoina le au. 
O le tulaga foi lea e i ai. O lea e final nei i le Aso Toonai nei, e le o avea uma i ai 
e le tamalii lea o lo'u nuu ia metotia e fai ai le taaloga, e muamua lava i le Eeels le 
au a le Vaimauga. O le mea la o lea ou te tulai atu ai..... 
 
  Afioga Hon  Tuilaepa Auelua Fatialofa Lupesoliai Lolofietele Neioti Aiono 
Galumalemana Dr. Sailele Malielegaoi:  O le mea lena o lea ou te fai atu ai, 
lagolago i ai i le tamalii o lo outou nuu. Aua e tupu fesili, o le a le mea ua alu ai i 
o ae le nofo i i? E le talia la e au le mea lena. 
 
  FOFOGA FETALAI:  Tulai mai le Minisita.. 
 
  Afioga Hon AFAMASAGA LEPUIAI RICO TUPAI:  Lau Afioga, o le mea 
lea o le mimita foi i isi ae le i lakapi muamua. O le susuga i le sui usufono, e sao 
oe, o si ou tei mai tua i le matou nuu lea e talagafa atu i ai. Ae ua ou fiu e sue i 
faamaumauga a Aana pe na taalo i se lakapi e matua leai lava, e oo foi i le 
Vaimauga. Ae o lea toeitiiti lava ou oo atu i ai i le mea lea ua fesili ai. Leaga e 
tele le vaega a le tekonolosi i totonu o le lakapi. Ae o lea ua outou faafofoga i ai 
ua faamalamalama e le Afioga i le Palemia, ia ua uma foi.... 
  Ia lau Afioga, e pei o na i tulaga na o nai moomooga ma nai miti. O upu lava ia a 
le Tusi Paia i le Tusi o Faataoto, ‘a leai se faaaliga e taapeape le nuu’.  

  Afioga Alaiasa Muagututia Moefaauouo Malagaitutogiai Sepulona 
Moananu (Anoamaa Sasae):  Lau Afioga i le Fofoga Fetalai... 
 
  FOFOGA FETALAI:  Ia, pe i ai se mea? 
 
  Afioga Alaiasa Muagututia Moefaauouo Malagaitutogiai Sepulona 
Moananu:  Leai o se mea e fia faamalamalama atili.. 
 
  FOFOGA FETALAI:  Ia se i saunoa mai. 
 
  Afioga Alaiasa Muagututia Moefaauouo Malagaitutogiai Sepulona 
Moananu:  Leaga o lea ua taua le Matagaluega o Aoga, e tatau ona malamalama 
uma ia le tatou Maota ma le atunuu, e tele le sao o le Ofisa o Aoga aua taaloga. 
Leaga e eseese level o taaloga o maua la ma le Minisita, o le grassroot level lea 
ma te galulue ai, a le lelei atu la lalo, ia e oki atoa luga i le mea lea e taumafai atu 
i ai le aualii polokiki lea e o i mea ia le Super 9 lea, talosia te i ua molia ai se isi i 
mea ia, i faatosina i le o fai nei mea. O le mea la lea, ia manuia lava le Super 9. 
Ao le sao lena o le Ofisa o Aoga o lo o fai nei ma le agaga faaaloalo.  
 
  FOFOGA FETALAI:  Ia se i tulai mai le Minisita. 
 
  Afioga AFAMASAGA LEPUIAI RICO TUPAI:  Ia, faafetai o lena e sao, o le 
tatou grassroot lava le faamoemoe o mea uma. Ia e pei o le faamamafa foi lea e 
ala ai ona taumafai e atinae pea taaloga mai le amataga. Ae o lea e musumusu mai 
e faamanatu i le sui usufono mo Faleata, o le tama lea mai Amerika, o le tama 
Faleata. O Seiuli le igoa matai o le alii, ia ma e sao le Afioga i le Palemia, o le 
tamaitiiti Samoa muamua lava lenei na tautaua i le lalolagi, i le lakapi 
faaAmerika.  
  Ae o lena ua ou fai atu, ua maea foi se lagona o lenei taeao lau Afioga, e tatau 
ona i ai se miti.. 
 
  Afioga Fuimaono Teo Samuelu Teo (Falealili Sasae):  Lau Afioga i le Fofoga 
Fetalai... 
 
  FOFOGA FETALAI:  Ua maea le saunoaga a le... 
 
  Afioga Fuimaono Teo Samuelu Teo:  Ioe, na o si mea laitiiti lea ae le i faaiuina 
le saunoaga a le Minisita, ma le faaaloalo lava. 
 
  FOFOGA FETALAI:  Ia, malie ia le Minisita e i ai se mea ia... 

  Afioga Fuimaono Teo Samuelu Teo:  Sa ou i tua i le maliu o lou aiga nei i le 
taeao, ae sau lava le taavale ae ou faalogologo mai, ua afea lou sui usufono e le 
Afioga i le Minisita ma lana saunoaga, ia ma faapea mai ai o au e mai. Ia silafia 
lelei e le Afioga i le Minisita, e i ai tagata paeee ae vave ona feoti.  
  Ae mo le silafia e le Minisita, tei ua faapea e le mafai ona ou tamoe saosaoa, ae 
o le taimi lenei, o le koleniga o ou lima ma le tuiina o le polotui, e matautia. Ae a 
ou titinaina la se tasi foi lea e matua matautia. O le mea faaeteete le Minisita i 
lafoga, ma le faaaloalo lava. 
 
  FOFOGA FETALAI:  Ia, ua aoga foi le saunoaga a lau Afioga ma taua le sui 
usufono, ua televave mai ai i le Fono.  
 
  Afioga AFAMASAGA LEPUIAI RICO TUPAI:  E faamalulu atu i le finagalo 
o le sui usufono, ua tau sela mai ai i lenei taimi, ae o lea e masalo po o la e misi ia 
te ia o lau tala, e le o sau tala. O le tala o le mea pueata lea, ia o lea e maimoa mai 
le lalolagi, o tala lava mai i lona tei mai fafo ma lona itumalo la e fai mai, talofa e 
i si a matou sui usufono, faafetai o lea ua tatou silasila atu i ai ua toe nofo mai. 
 
  Afioga Fuimaono Teo Samuelu Teo:  Lau Afioga i le Minisita, lau Afioga i le 
Fofoga Fetalai, na ou faalogo mai loa paka lau taavale i o i le fale la, ae ou tamoe 
mai loa ou te fia manao... o le ala lena a faalogo mai ua ou tau sela, o le tuliga mai 
seia maua mai lana saunoaga. Ia ae soia ia, ia malo faafetai. A i ai se isi 
polokalame e ese atu i le polokalame lea ou te faaaogaina, ia ona aumai lea, aua o 
le taimi lenei, na o lima lava ou te koleni ai ma le fatafata ma le uamea se i tulou. 
 
  Afioga AFAMASAGA LEPUIAI RICO TUPAI:  Ia ou te faaluaina le 
finagalo o le sui usufono, ua o tatou tilotilo nei i le siamupini o le lalolagi lea na i 
ai nei, ia matautia e le se tagata... pei e faapea uma lava le tino o le siamupini o le 
lalolagi lea ua i ai nei lau Afioga.  
  Ia o le lagona na, o nei atinae uma ma nei taumafaiga uma o matafaioi a le 
Tekonolosi ma Fesootaiga, ia e tutusa uma lava mea a le Malo o le miti. Ia ae o 
lena ua ou fai atu upu na e i le Faataoto. Ia ao upu foi na e i totonu o le Tusi a 
Roma e 10 fai mai, ‘o lou loto e tautino ai e oo mai le amiotonu, ia ae o lou gutu e 
tautala ai e oo mai le ola’. A faaauau pea ona tatou talanoa i mea nei lau Afioga, e 
fai fai lava ola, e faapena le agaga o le tagata faatuatua.  
  O le tatou atunuu o le atunuu e faavae i le Atua, ia o le mea lea, Namulauulu, sa 
ma vasega ma le Tofa Namulauulu i le aoga. O se mitamitaga foi ia te au, o lea ua 
toalua le ma vasega i totonu o lenei Maota. E 2 tausaga e matua ai Leala ia maua, 
ia ae 4 e matua ai Loau i le matou vasega. Ia sa tele lava i mataupu tau aoga ou te 
sili ai ia Namulauulu, ia ae o isi lava mea uma e lavea ai ma taaloga, e sili lava ia 
Namulauulu.  

  Ia e leai ou te le i fai atu i ni tamaitai, taatia lava le mea na, ia ae faafetai, 
Namulauulu manuia ou faiva, ia maua sou finagalo aua le Maota nei, ia ma le 
lauliliuina o le tofa aua Samoa ma lona atinae.  
  Ia lau Afioga i le Fofoga Fetalai, ia tau lava ina ou oo atu i si ou itumalo o lo o 
tapuai mai, lea na outou silasila nei i le taualugaina o le Sisigafua, i le tulaga i le o 
mai na faafiafia ai Satapuala, ia o le faaailoga lena o le lagolago, e le gata ia 
Satapuala, ia ao si o matou itumalo o Aana Alofi Nu.3 i le Malo ma ana atinae.  
  O le tatou malae vaalele, aua tou te popole, o taeao uma lava tou te vaai i ai, e i 
ai lava le teu fou e tuu i luma o le pa o le malaevaalele, ia o le faatauaina e lo 
matou nuu ia ma le itumalo ia foi atinae taua o le atunuu.  
  Ia si ou itumalo pele, faafetai mo le tapuaiga, le Paia o Aiga, aemaise foi le pola 
puipui e le Falefitu ma le Faleaana, ia faafetai o lea lava e manuia ia si outou sui 
usufono, faafetai mo le tapuaiga, faafetai mo le nofo tatalo i nofo a faafeagaiga i 
fata faitaulaga e fia, ia aemaise le paia o le tatou itumalo atoa, faafetai, faafetai 
mo le tapuaiga, faafetai mo talosaga mo le Malo, aemaise mo le Maota nei ma le 
taumafaiga o atinae. Ia ona faatai lea o so matou leo lau Afioga, agalelei le Atua, 
faamanuia tele i lau Afioga i le Fofoga Fetalai.  
  O le mea lea ou te nofo ai ma ou tilotilo i ata o Fofoga Fetalai o le Maota lea e 
pito i luma lou ata ma lou ata la e pito i tua, e le o tele se eseesega i lau lau 
Afioga, o lea e tilotilo atu o lea lava e tumau lou soifua i le malosi, agalelei le 
Atua ia foai pea le malosi i lau Afioga e taitai ai lo tatou Maota nei ma le finagalo 
o le Samoa aua ia le taumafaiga o atinae eseese, maua pea lou finagalo ia ma lau 
tofa paia aua le taitaiina o le Maota.  
  Lau Afioga i le Palemia ma le Kapeneta, ia faamanuia le Atua, agalelei foi i 
Afioga i Minisita Lagolago ma le Paia o le Maota nei, ia maua lou finagalo maua 
lo outou malosi, e faatetetete ai pea i lalo o le kesi ao alo i le tatou Fono. Ia lau 
Afioga i le malosi, lauia uma o le Malo o lo o faatinoina ia le tulaga o galuega ma 
tua atu i ai le Malo i le faatinoina o ona tiute, ia outou manuia, agalelei le Atua i 
le Afioga i le Failautusi ma le Ofisa o le Fono aemaise foi o le Ofisa o Faasalalau 
uma, ia faamanuia le Atua i vaega o totoe o lenei aso. O so matou leo vaivai lea 
ma le agaga faaaloalo, faafetai.  
 
  FOFOGA FETALAI:  Malo, faafetai, malo saunoa, leaga o lou faalupega o le 
Tama na matematea Malo, ia ae malo faafetai saunoa. Ia ua oo mai le faasologa i 
le Minisita mo Faamasinoga, tapa ma le faaaloalo lau Afioga i le Minisita mo 
Faamasinoga. 
 
  Afioga Hon FAAOLESA KATOPAU T AINUU (Minisita mo Faamasinoga 
ma Pulega tau Faamasinoga):  Lau Afioga i le Fofoga Fetalai, faafetai mo lou 
avanoa e tali atu ai i nisi o mataupu sa laga e sui usufono mamalu o le Palemene, 
e faasaga i le Matagaluega mo Faamasinoga faapea foi le Ofisa o Palota.  

  Ae muamua ona ou faatalofa atu i le Taitai o le Maota, le Afioga i le Palemia, le 
Kapeneta ma Minisita Lagolago. Ou te faatalofa atu foi i lena itu o le Maota, i le 
afio o Afioga i Taitaifono o Komiti Faapalemene, o sui usufono o le Palemene. 
Avea foi lenei avanoa e faatalofa atu ai i Ofisa Sili o Pulega o Matagaluega ma 
Faalapotopotoga Tumaoti o le tatou Malo, ua mafai ona tatou faatasi i le aso. 
Faamalo le tauatai faamalo le onosai. Ou te faatalofa atu foi i le tapuaiga a Le Ao 
Mamalu o le Malo ma lana masiofo, Sui Ao ma le faletua, faapea le tapuaiga 
mamalu a Samoa.  
  E le faagaloina le nofo tatalo mai o le aufaigaluega faauina a le Atua, i fata 
faitaulaga e fia, o lo o nonomanu aua se manuia o Samoa. E faapitoa sau faamalo 
i le tapuaiga a si ou itumalo Vaimauga Sisifo Nu.2 i ona tulaga faalupe, faamalo 
le tapuai, faamalo tatalo.  
  Lau Afioga i le Fofoga Fetalai, e tasi lava le sui usufono na afea le Matagaluega 
mo Faamasinoga, ma o le tuualalo mai le sui usufono mo Salega i Sisifo. E fia 
vaavaai ae ua taunuu le fuafuaga lea e i ai e fausia le Maota fou o le Faamasinoga 
i Salelologa e tuu mai i ai le Ofisa lea i Tuasivi. O lau faamatalaga i lea tulaga lau 
Afioga, e faataunuuina lava lea fuafuaga, ua i ai le fanua, ua uma ona pa ua uma 
foi ona faamama, ae pau lava le faatuatuai lea e i ai, o lea lava e tausaili se seleni 
e faatino ai lea galuega tele. Masalo a maea taaloga a le tatou Pasefika o lo o 
faapena ona faia mai i inei i le masina fou, ona i ai lea o se taimi o le Malo e 
tilotilo ai i lea atinae taua mo tagata o lo o alala ma papaaao i le motu tele o 
Salafai.  
  O le mataupu... 
 
  Afioga Hon Faumuina Tiatia Faaolatane Liuga:  Lau Afioga i le Fofoga 
Fetalai... 
 
  FOFOGA FETALAI:  Ia faamalulu atu i lau Afioga i le Minisita, se i tulai mai 
le sui usufono mo Palauli le Falefa. 
 
  Afioga Hon Faumuina Tiatia Faaolatane Liuga:  Lau Afioga i le Fofoga 
Fetalai, sa i ai le tupe na faaagaga mo le galuega lea e fau ai le fale i totonu o le 
fanua lea i Salelologa, e $370,000.00 ae na toe reverse le tupe, e totogi ai aitalafu 
tuua a le Matagaluega, ma lou faaaloalo lava.  
 
  FOFOGA FETALAI:  Ia se i saunoa mai le Minisita. 

  Afioga Hon FAAOLESA KATOPAU T AINUU:  E sao le sui usufono 
mamalu mai Palauli le Falefa, sa i ai le tupe sa faaagaga, ae ua toe faamuamua e 
le Matagaluega le totogiina o ana aitalafu, aua o le tupe foi lea e le o se tupe tele, 
e fuafua i le tau atoa o le galuega o lo o fia fai, o le mafuaaga lea. Faafetai i lau 
susuga i le.... 
  O le mataupu lea sa laga e le sui usufono... 
 
  Susuga Hon Tuilaepa Auelua Fatialofa Lupesoliai Lolofietele Neioti Aiono 
Galumalemana Dr Sailele Malielegaoi:  Lau Afioga i le Fofoga Fetalai...  
 
  FOFOGA FETALAI:  Tulai mai le faauilavea o lo o tulai mai.  
 
  Susuga Hon Tuilaepa Auelua Fatialofa Lupesoliai Lolofietele Neioti Aiono 
Galumalemana Dr Sailele Malielegaoi:  Ne i te i ua i ai se agaga foi lea e faapea 
e le i i ai se agaga moni e faatino le galuega lea. O le mea moni lava ua tele a 
tatou galuega e amata i le seleni ina ia ola pea. Ao le luitau lena mo le 
Matagaluega, o loa e fai, o loa e faatino le galuega. O a ni isi seleni e moomia o 
mea na e faigofie ona toe avatu e le Kapeneta le seleni e faatino ai. Ae a sau loa le 
Tala o le Tupe ua pipii i ai pe $5 pe fia, o le faailo lena i le Matagaluega e 
faagaioi loa, aua ne i toe tuua. Ia ma amata loa ona tapena ata ma tulaga faapena, 
o faiga na e fai e le HRPP.  
  O lea foi e tumatila lava le Iunivesite na aumai i totonu o le Palemene lenei i le 
tausaga e 1983, e aumai e na o le $5 e amata ai. Sa matua logologoa ia le tele o 
saunoaga sa fai i totonu o le Maota lenei pei e faaulaula le faamoemoe o le Malo, 
ae o le a le mea na oo i ai? Na faatino lava, e le i silafia e lena taimi o le isi lea 
auala e faatino e le Matagaluega o le Tupe, o le tuu o le fuainumera i totonu ina ia 
ola le faamoemoe e amata ai ina ia avea ma luitau i Ofisa Sili o Pulega o 
Matagaluega e faagasolo loa ia galuega.  
  Lau Afioga i le Fofoga Fetalai, o le faamatalaga lena, ae o se tuitui foi a le 
Kapeneta ia i latou o Ofisa Sili o Pulega o Matagaluega, tilotilo totoa i a outou 
aitalafu, leaga e i ai taimi e faatogafiti ai ona fai le paketi, ua le aumaia aitalafu la 
e i ai ae avatu loa tupe ua maua avane loa totogi ai aitalafu. O mea na e fai e 
tamaiti foi nei e vaaia mea tau tupe, pei e faaleano tele i ai le Ofisa Sili, ae tele le 
faitogafiti o tamaiti na i lalo, ia matua mataitu lelei. Ma o le tulaga lena lau 
Afioga i le Fofoga Fetalai ia maioio lelei ai, e le o se faata le mea lea na fai. O lea 
foi la ua oo i ai le faamatalaga a le Minisita, ou te lagona ua manino ai foi lea 
mataupu. 
 
  FOFOGA FETALAI:  Malo faafetai. Se i tulai mai le Minisita mo Pisinisi, 
Alamanuia ma Leipa. 

  Afioga Hon Lautafi Fio Selafi Purcell (Minisita mo Pisinisi, Alamanuia ma 
Leipa):  Lau Afioga i le Fofoga Fetalai, na o lau faaopoopo lava i le saunoaga a le 
Palemia ona o fuafuaga nei o fuafuaga aua le taumafaiga lava lea a le Malo ina ia 
faatu le tatou taulaga i Salelologa, lea la na i ai le talosaga lea a le Matagaluega o 
Faamasinoga, o lo o i ai foi isi Matagaluega ua uma ona faaavanoa i ai fanua, pei 
o le Matagaluega o Leoleo, Mataluega o Aoga ma isi lava Matagaluega uma a le 
Malo e faasee atu i le mea lea e faamoemoe e fai ai le tatou taulaga, ina ia silasila 
mai le atunuu, e pei o le saunoaga a le Palemia, e le o ni mea ula o mea moni. Ae 
pei lava o tulaga tau seleni, o lea ua taatia atu i Matagaluega, a o la e i ai fanua, 
ona o fanua nei ma le faagaoioiga o le tatou taulaga, lea e i lalo o lau vaaiga.  
  A o fuafuaga mamao a le Malo ua faataatia mai, o lea lava o le a amata ona 
faatino. E pei ona silafia e le Minisita, ua maua le fanua ma mea uma, toe lava o 
le faatu o le fale ma amata loa. Ma le agaga faaaloalo. 
 
  FOFOGA FETALAI:  Malo. Ia ua manino auofala ma e aoga foi le saunoaga a 
le Taitai ma le Minisita o le Taulaga mo Savaii e luitauina ai le faatinoga o 
galuega. 
  Tulai mai le Minisita. 
 
  Afioga Hon FAAOLESA KATOPAU T. AINUU:  Faafetai i lau Afioga i le 
Fofoga Fetalai. O le mataupu lea sa laga e le sui usufono mo Faasaleleaga Nu.2 
faapea foi le sui usufono mo le Itumalou Tu Taulaga i Sisifo, ua maea ona tatou 
talanoa faasamasamanoa ai, ua fai foi i ai le sailiiliga a le Komesina o Faiga 
Palota, masalo o se taimi o i luma ona aumai lea o ni fautuaga i ni suiga talafeagai 
mo ia suiga na lua finagalo i ai. E muliai ona laga e le sui usufono mo 
Gagaemauga Nu.3. 
 
  FOFOGA FETALAI:  Tulai mai le sui usufono mo Faasaleleaga Nu.2. 
 
  Tofa Namulauulu Leota Sami Leota (Faasaleleaga Nu.2):  Lau Afioga i le 
Fofoga Fetalai, faafetai mo le avanoa, faafetai foi i le saunoaga manino a le 
Afioga i le Minisita. Ia leaga e feoloolo nai mataupu ia sa laga atu i le tulaga lea o 
le faiga palota. E le o malamalama la po o fea tonu le mataupu lea o lo faaalia e le 
Minisita o lea o lo o tilotilo totoa i ai ma agai i ai e tuuina mai se fautuaga aua le 
agai i luma o talosaga sa tuuina atu. Ma lou faaalolo. 
 
  FOFOGA FETALAI:  Malo. Se i tulai mai le Minisita mo Faamasinoga ma 
Pulega tau Faamasinoga. 

  Afioga Hon FAAOLESA KATOPAU T. AINUU:  Lau Afioga i le Fofoga 
Fetalai, o mataupu uma a ia na ma talanoa ai ma le sui usufono, a manao la i ai, o 
le tele ia o le lisi lea na ma talanoa ai ma le Tofa ia Namulauulu. 
 
  FOFOGA FETALAI:  Malo. Ia o le manatu foi o le sui usufono se i faafofoga 
mai le itumalo o la e ua uma ona asa le tulaga lena. 
 
  Afioga Hon FAAOLESA KATOPAU T. AINUU:  Faafetai. O le mataupu lea 
na laga e le sui usufono mo Gagaemauga Nu.3 faatatau i le Tulafono fou o faiga 
palota, o le tuualalo a le sui usufono mamalu, se i toe sialsila i le Tulafono fou 
ona o le faigata ona malaga o tagata palota i Savaii i le aso o le palota. E ui ina 
avatu le faamamaavega a le Malo o le aso lea o le a aso malolo, le aso o le palota. 
Ae i ai le manatu maualuga o le mea e i ai le loto e i ai le auala e fai ai, ma e le 
mafai ona faamalieina uma o tatou manaoga, manaoga o sui usufono mamalu 
faapea foi le atunuu o lo o autovaa mai i le ofisa o faiga palota. 
  Lau Afioga i le Fofoga Fetalai, o lea e le i faataitaia le tatou Tulafono i se faiga 
palota tele po o le General Election. Ae a fua i ai i le fiafia tele o le sui usufono 
mamalu mo Faasaleleaga Nu.2 i le Tulafono fou ma lona faatinoga i le faiga 
palota lea na ofi mai ai le sui usufono fou lea, e i ai la lou manatu e pei o lea e 
taoto lelei le Tulafono. Ae pei ona ou fai atu, e le i faataitaia le tatou Tulafono i se 
palota tele. O lona uiga la o le tali i lea mataupu, se i maea le tatou palota i le 
2021 ona tatou silasila lea i ni toatuga o lea... 
 
  FOFOGA FETALAI:  Se i tulai mai le Afioga i le Sui Fofoga Fetalai. 
 
  Tofa Nafoitoa Talaimanu Keti (Gagaemauga Nu.3):  Lau Afioga i le Fofoga 
Fetalai, e le i fia faalavelave a i le saunoaga matagofie a le Afioga i le Minisita, 
peitai, o lea e le i maua mai le auga e le Minisita i le agaga na tuu atu ai le 
fautuaga. O le tulaga lau Afioga i le Fofoga Fetalai i le faataitaiga, a lea sa 
faataitai i le faiga palota a Faasaleleaga Nu.2. O le faafetai lea o lea e vaavaai i ai, 
o mau ia ma molimau sa tuuina atu ai le fautuaga, a o le tulaga i le Tulafono, e 
leai e le i oo sau faamatalaga i le Tulafono e toe sui. E leai.  
  O le agaga o la matou fautuaga na tuuina atu i ou tafatafa, o le agaga o le malaga 
i Savaii, leaga o le obligation lea a le Malo ina ia mafai ona palota tagata uma. E 
pei o le agaga lena sa taumafai i ai se vaivaiga o lenei itumalo e tuuina atu i ou 
tafatafa, a tuu e faataitai i le faiga palota lea, a lea ua i ai le faataitaiga, i lou lea 
lagona faa-sui usufono. 

  A o le tulaga i le suiga o le Tulafono, e le i oo i ai sa matou faamatalaga ua pasi 
le Tulafono. O le agaga o le faatinoga o le Tulafono, o lena ua taoto atu, ae na o 
se fautuaga ma se tuualalo ne i meaane ua tupu ane le faamoemoe i le faiga palota 
tele 2021, ona toe tulai mai foi lea. Ae na o tuualalo na tuuina atu, ae le o le 
Tulafono e toe sui.  O le faatinoga lau Afioga, ina ia agai tonu i ai lau saunoaga. 
Ma le faaaloalo. 
 
  FOFOGA FETALAI:  Tulai mai le Palemia. 
 
  Susuga Hon Tuilaepa Auelua Fatialofa Lupesoliai Lolofietele Neioti Aiono 
Galumalemana Dr. Sailele Malielegaoi:  Lau Afioga i le Fofoga Fetalai, o 
mataupu ia e aafia ai le faiga palota ma tulaga uma, o lea ua avatu le tali a le 
Minisita. Ma e le na ma le laina, o mataupu ia, e aafia uma ai lava le Maota lenei, 
aafia uma ai ma le Kapeneta atoa. O lea e faafogafoga atu Minisita o le Kapeneta, 
o lona uiga o le mataupu e tagofia e le Kapeneta, a o lea ua saunoa le Minisita. O 
lau fautuaga, onosai mai, o lena ua saunoa le Minisita e tusa ai ma le tulaga foi o 
le latou faafoega, a o lea foi o lo o faafogafoga le Kapeneta, ua oo foi i ai 
mafaufau o le Kapeneta i le tulaga o le toe silasila totoa i ai. A oo la i le taimi e 
faatalanoa ai lau mataupu i totonu o le Kapeneta, ona lafo mai lea i le vaitele o lea 
e faafogafoga atu Minisita. E le o se mataupu e faia na o oulua, o le mataupu e 
aafia uma ai le Kapeneta ma le tatou Malo atoa. 
 
  FOFOGA FETALAI:  Malo. Ia, lau Afioga i le Minisita, e uso a faafafine e 
toalua, o taatiamai ma taatiaatu. Tulai mai le Minisita o Galuega. 
 
  Susuga Hon Papaliitele Niko Lee Hang (Minisita mo Galuega, Felauaiga ma 
Atinae Eseese):  Lau Afioga i le Fofoga Fetalai, ua ou tulai atu ma le agaga 
faaaloalo, faafetai atu foi i lau Afioga mo le avanoa. O lea e matau atu i le faitioga 
lea a le Afioga i le sui usufono mamalu, e pei e tau aafia faigamalaga. Sa ou 
fesiligia le Pule o le Kamupani Vaa e aumai se lipoti pe faamaonia faapea ua le 
mafai ona o tagata palota ua leai ni vaa. O le faamatalaga a le Ofisa Sili, e tolu 
vaa na tapena mo le faamoemoe lea, peitai ane, na o le lua vaa na faaaoga. E tau 
mai i ina o la e na lava a tapenaga a le kamupani vaa aua la femalagaaiga a le au 
palota i le aso lea. O lea la ua i ai fuafuaga a le Malo mo tapenaga o le faiga 
palota tele i le 2021, ia tapena se vaa tele po o le Lady Samoa ina ia aua ne i tulai 
mai tulaga ia. A o lea e faamatala atu i lau Afioga ma le mamalu o le Palemene, 
na lava tapena a le kamupani vaa mo ni vaa ina ia aua ne i le palota se isi o le 
itumalo. O tuuaiga ia pei a tuuaia ai le kamupani vaa, a o latou a ua le o e palota. 
Ma lou faaaloalo lava. 
 
  FOFOGA FETALAI:  Malo faafetai. Ia se i toe tulai mai le Palemia. 

  Susuga Hon Tuilaepa Auelua Fatialofa Lupesoliai Lolofietele Neioti Aiono 
Galumalemana Dr. Sailele Malielegaoi:  Lau Afioga i le Fofoga Fetalai, o lena 
ua saunoa atu le Afioga i le Minisita, leaga o le mataupu e aafia uma ai le 
Kapeneta. O le ala lena na ou fautua atu ai, taatia mai leaga e le gata ina felefele 
le mataupu, ae toe i ai foi ma le faamamafa i luga o le e, e felefelē.  
 
  FOFOGA FETALAI:  O le ala lena o lota fai atu, ioe. Malie sui usufono ia e 
tulai mai, o le ala lena o lou fai atu, e faaataata a lafoga, a o le uiga lena, ioe, e le 
faitoaluaina leaga e aafia ma safea ai le tulaga o sui usufono o le Palemene ma 
tulaga o lo o i ai. Ia o lea ua manino auofala i le auaunaga a le kamupani vaa, o 
lea ua outou faafofoga, e leai o la sa lava tapena vaa. Ia a o tatou lava foi lele e 
manatu a e tuu le alu i Savaii i le minute mulimuli. E ui i lea, taatia atu ia i lau 
Afioga i le Minisita lea mataupu, o se taimi ona feiloai lea o le Kapeneta ma toe 
silasila i ai, a o lea ua oo atu fautuaga a sui usufono mamalu o le Palemene. Tulai 
mai lau Afioga i le Minisita. 
 
  Afioga Hon FAAOLESA KATOPAU T. AINUU:  O lea ua uma ona saunoa le 
Palemia ma faamauina foi le atugaluga o le sui usufono mamalu mai 
Gagaemauga. 
  Lau Afioga i le Fofoga Fetalai, ua maea lau tali, ae lagolagoina malosi e lou 
itumalo o Vaimauga Sisifo Nu.2 le Tala Faatatau Faaopoopo(Nu.2) o le Tupe 
2018/2019 ma le Tala Autu o le Tupe 2019/2020 e pei ona folasia i le Maota nei. 
Faamanuia le Atua i... 
 
  FOFOGA FETALAI:  Ia, ua maea le saunoaga a le Afioga i le Minisita. 
Faafetai. Se i tulai mai le sui usufono mo Faasaleleaga Nu.2. 
 
  Tofa Namulauulu Leota Sami Leota:  Faafetai i lau Afioga mo le avanoa 
matagofie, faafetai foi i le Afioga i le Minisita mo lana folasaga manino. Sa ou 
faatalitali faapea e oo sana faamatalaga i le tulaga lea ona ua toalua sui usufono o 
le Maota ua talanoa mai i le 1,000 tagata palota a Faasaleleaga Nu.2 e le i palota i 
le faiga palota. Ua maea foi ona o matou talatalanoa, ona o le popolega lea e i ai, 
ne i te i ua matau mai le Malo ma le Maota nei ua le usitaia e le matou itumalo ma 
le le fia palota o tagata. Ua maea ona matou talatalanoa ma le Ofisa Palota, o le 
1,000 lea, e le 1,000. E 400 i latou ua maliliu ae 200 i latou ua malaga i fafo, si 
tamai numera lava o tagata e le i palota pe na o le 300. Sa ou faatalitali faapea pe 
oo i ai le Minisita leaga e le logomalie foi faapea ua le lagolagoina e tagatanuu o 
Faasalelaga Nu.2 le faamoemoe o le tatou Malo. E tatau la mo faamaumauga, e 
leai e le faapea o le le fia palota o matou tagata, e leai. 

  O le vaega foi lea e 300 lea e le i palota, o le toatele o i latou ua fai a latou 
filifiliga e usitaia le Tulafono fou e palota ai lava i le mea o lo o nofomau ai i 
Apia nei. Ma e lagolagoina malosi e le matou itumalo le Tulafono ua i ai nei, ae 
mo faamaumauga ia faamauina le tulaga lena. Ma lou faaaloalo lava. 
 
  FOFOGA FETALAI:  Ou te fesoasoani atu i le finagalo o le sui usufono, ia 
ona o le sui usufono foi o le sui usufono fou, ae o mea uma lava na e lavea i le 
tulaga lea o si tamaitai lea o taatiamai. E tasi lava le laina kava uma mea na, ae a 
tatou toe o loa e auiliili mea na, ona tatou le manatu loa lea i le faagasologa o le 
tatou galuega. Ae tautuana ma outou Minisita, o le tali lava lena e televave. 
 
  Susuga Hon Tuilaepa Auelua Fatialofa Lupesoliai Lolofietele Neioti Aiono 
Galumalemana Dr. Sailele Malielegaoi:  Lau Afioga i le Fofoga Fetalai, e taua 
a le mataupu lea, e le fou mea nei o faiga palota ae le palota isi. O lea foi la ua 
faamalosia ma o lea ua faasalalau atu lisi a latou e omai i le tatou Matagaluega. O 
lea e fai le latou tiute o le tulituliloa o i latou ia, ua faasalalau atu igoa, o lea sa ou 
matamata i ai i le TV ma ou iloa ai, o lea ua faagaoioi e le Matagaluega le latou 
vaega o le Tulafono, o i la e maua uma ai lava faamatalaga ia, ma iloa ai i latou ua 
feoti, ma iloa tonu ai i latou o la e i fafo. Ia o lona uiga la, e faamama uma ai lava 
ia mataupu uma ia, ae maua ai foi ma latou e deliberate e matua le o mai lava e 
faataua e i latou a latou aiatatau. O mea ia e fou, o le taua o faasalalauga ia, ina ia 
lapatai atu ai ia tagata uma e pei ona tatou taumafai atu i ai, e faaaoga ia la outou 
aiatatau, e o ane ai e palota. E aafia uma ai lava a tatou itumalo, e oo foi i lou 
itumalo, e fai lava le palota ae o la e nofonofo ia isi, e ui o lea e fai i ai iuga a alii 
ma faipule o le itu taua foi lea i le faafogafoga mai, o mataupu ia e tatau lava ona 
address, e tatau ona tagofia e fonotaga a alii ma faipule o nuu. 
 
  FOFOGA FETALAI:  Malo faafetai, ia se i tulai mai lau Afioga i le Minisita, 
faamaea mai lau saunoaga. 
 
  Afioga Hon FAAOLESA KATOPAU T AINUU:  Lau Afioga i le Fofoga 
Fetalai, e le i avatua lau faamanuiaga i lau Afioga a ua faalavelave mai le sui 
usufono mo Faasaleleaga Nu.2, ae o lea sa maua i lau faamatalaga analeila, le 
mataupu la lea. O la ua aumai le mataupu i le ma talanoaga ma le sui usufono 
mamalu, ma o lea ua silasila i ai le Ofisa ma le Komesina o Faiga Palota. 
  Ia faamanuia le Atua i lau Afioga i le Fofoga Fetalai, ia saga tului pea e le Atua 
le malosi i le tino ma le mafaufau aua lou valaauina, ia agalelei foi le Atua i le 
Taitai o le tatou Maota, le Afioga i le Palemia faapea le Fonousu a Samoa. Soifua 
ma ia manuia. 

  FOFOGA FETALAI:  Malo faafetai, masalo e le faigofie le mataupu lea e tele 
le lavelave, e pei ona saunoa i ai le Afioga i le Taitai o le Malo. A o faafofoga mai 
le atunuu, ia o lo o faapena ona tau faamanino le tulaga lea ae lafo atu i lau Afioga 
i le Minisita mo Faamasinoga e fitoitonu i ai le vaega o le Ofisa o Faiga Palota, 
ona a oo loa i le tulaga lea, ia ona faavasega ma screen lelei ia tatou lola palota, 
ina ia matua aliali mai latou na e le o faataua le o e faatino ia le latou palota, ina ia 
faapena ona aua ne i tuuaiina le lola palota, ae amata molia i latou na ua soli le 
Tulafono, e pei ona taumafai mai ai le sui usufono o Faasaleleaga Nu.2. Ia o ia 
vaega uma e i ai lona lavelave, ae aoga le tulai mai o le Faigapalota lea laitiiti, e 
silasila i ai le Matagaluega e tapena uma itu lavelave ia, ina ia oo atu le Faiga 
Palota tele ia ua faapena ona tuuitiitia ia faafitauli e aliali mai i le tatou faiga 
palota.  
  O le mea la lea, ona ua tatou toai taunuu i le tatou malologa masani, o le a 
faataatiaese galuega a le Fono Aoao mo lana malologa.  
 
 
  Na faataatiaese Taualumaga a le Fono Aoao Faitulafono mo lana malologa 
masani i le itula e 10:32 i le taeao ma toe faaauau i le itula e 11:16 i le taeao. 
 
 
  FOFOGA FETALAI:  Ou te faasilasila atu ua toe amatalia Taualumaga ma 
Galuega a le Fono Aoao Faitulafono. 
  Ia ua manatu le Nofoa ua faaopoopoina le malosi o sui usufono mamalu o le 
Palemene aemaise foi o Faauluuluga o Matagaluega, ia maua foi le 
faasiligamalosi ua matu i fau le taliga o le sua ma le taumafataga. Ia e faia le 
malologa ua maea le saunoaga i le Afioga i le Minisita mo Faamasinoga, ia o le 
avanoa lenei ou te tapa ma le faaaloalo lau Afioga le Minisita mo Aoga Taaloga 
ma Aganuu ia mo le saunoaga a lau Afioga mo mea sa laga e sui usufono 
mamalu. 
 
  Afioga Hon LOAU SOLA KENETI SIO (Minisita mo Aoga Taaloga ma 
Aganuu):  Ia ou te tulai atu ma le agaga faaaloalo tele, e taliu foi ae popoe, e tu 
foi i le tulaga o ee ae maniti foi tino i fisaga, e pei o upu foi e fai i laufanua o 
Saofaapito, ia aua le malutauee o le pau o le malu nei, i Matagialalua o le toaiga e 
vevete ai upu a le atunuu.  
  E faatalofa atu ai i lau Afioga i le Fofoga Fetalai, aemaise o le paia i le Maota. i 
lau Afioga i le Taitai o le Maota, o le paia lasilasi o faapena ona sasao nei. Ou te 
manatu foi o le a le ta i tua le tili, leaga o le a matou see tolu ma nofoa o toeaiina 
nei ona sa muaimalae i lenei taeao, na asa le gase o le paia ma mamalu. Ia ne i 
sasi se faamatalaga a Loau ona fai lea ma ona lape, aua o paia e le popo o sa foi 
ua oooo.  

  Ae o le a taumafai atu se faamatalaga e tusa ai foi ma le valaauina, ia e tali nisi... 
e pei ona malele le Maota nei, i nisi o sui usufono i manaoga foi, ia ma se latou 
foi tuualalo. Ae le i faia se faamatalaga e muamua lava ona ou faafetaia le Afioga 
i le Minisita e fitoitonu i ai le Tulafono e pei ona i ai nei, ia i le tapena faafafine 
toaga o lea ua matau, i le tele o lauga foi e agai i le Tala Faatatau Autu o le Tupe 
2019/2020. Ia o le upu moni, e lagolagoina foi e lenei usugafono. Malo le tapena, 
malo le uta. 
  E fitoitonu se faamatalaga e ala i le Matagaluega o auauna ai, o lea e matau ia, o 
i ai nai faasiliga e pei ona i ai ia le $3miliona ua faasili mai le tausaga faaletupe ua 
tuanai. O le mea lea e momoli ai le agaga faafetai, ae matauina foi ia, o lo o 
faapena ona ave le faamuamua a lo tatou Malo, i aoaoga ina ia a? Ina ia faapena 
ona aoaoina lelei ina ia taunuu le faamoemoe ina ia popoto ma atamamai alo ma 
fanau a si o tatou atunuu, ia aua ia le lumanai manuia o Samoa. O le agaga lea e 
momoli ai le faafetai.  
  Faafetai foi i le Komiti o Tupe, lau Afioga i le Taitaifono ma le mamalu o la 
outou Komiti. Ia o lea foi e matau i fautuaga e pei ona tuuina mai, ia e talia ma le 
agaga faaaloalo. E tele ia a outou fautuaga e agai tonu i le Ofisa o Aoga, ma le 
Matagaluega o Aoga, ina ia faaleleia ma tapue ia ma faaaoga lelei ia tatou seleni e 
pei ona tuuina mai. E tele o nisi o fautuaga e pei ona maua i aso e lua ua faapena 
ona tuanai atu, saunoaga a sui usufono o le Maota e agai tonu lava i le 
Matagaluega mo Aoga, ou te faafetai atu. E momoli atu le agaga faafetai, o i i e 
iloa ai le mataala, ina ia matimati le sa, ia aemaise lava o le Ofisa o Aoga. O 
outou fautuaga, e talia ma le agaga faafetai. 
  Ua outou faafetaia le Matagaluega nei, aemaise o le agai atu mo le tatou 
taligamalo e ala i taaloga, maua i le tele o saunoaga a sui usufono taitasi. E agai 
lava ina ia faaleleia ma mautu a tatou taaloga. Faafetai i lo outou tauau e tuuina 
mai. O le auga lena o le faamoemoe e pei ona outou silafia, ia e na ma le laina i le 
mativa, e taumafai lava e saili ni seleni ina ia faapena ona tino mai a tatou taaloga 
o lo o faapena ona tatou alo atu i ai i le masina o Iulai. E manatu foi e leai lava se 
faiva e asa ma se maumau, ao le taumafaiga e pei ona taumafai i ai, o lo o tuu i ai 
le malosi ma le atoatoa ina ia tino mai ma maua se ai mo Samoa i lana taligamalo.  
  Ua uma ona faaleleia ia le tele o mea, ia e pei ona ou fai atu, e leai lava se faiva e 
asa ma se maumau, e i ai foi ona lape ma nai mea ninii e mafai ona faaleleia atili 
ae faafetai mo fautuaga e pei ona tuuina mai. O nisi o fautuaga ia e agai i aoaoga, 
matau o lo o faapena ona i ai le faanunumi i nisi o fuafuaga a le Matagaluega ia e 
ala foi i le siitia o le auaunaga. E pei ona faatulai mai i le Tulafono e ala i le 
Faalapotopotoga o Faiaoga po o le Teacher Council. Ia o lo o siligia ai lava, maua 
foi tala o le Social Media, ia e fai foi taliga o aupa ma taliga o tufugauli, o lo o 
faapena ona matau i si o tatou atunuu e le o nofo lelei foi i foliga vaaia o nisi ona 
o lea foi faalapotopotoga ua tulai mai.  

  Ua uma ona saunoa le Afioga i le Taitai o le Malo, faapupula nisi o vaega ina ia 
faapena ona malamalama le atunuu, saunoa foi le Ofisa Sili o Pulega o le 
Matagaluega i nisi o polokalame, ia e mafai foi ona ou toe fesoasoani atu, pe afai 
lava e le o... e faapena lava ona faaleleia atili ma malamalama atili. O le 
faalapotopotoga lenei e afua atu i inei. O foliga vaaia lava sa faapena ona fetuunai 
ai muniao, o faiaoga i le latou foi profession ina ia siitia ia le auaunaga, o le saoga 
lena. Ioe, ua manatu latou, ia level faatasi ma loia, o accountants, o fomai, ia e 
faapena foi le agaga o faiaoga, ia tuu latou i ina i luga o le level lea. O lea foi la ua 
matau ai o le Tulafono ua leva ona matimati mai ae o lea faatoa taumafai e faatino 
i le taimi lenei. Ioe o le agag moni lena, ae e le o se faapologa o faiaoga, e pei o le 
tala lea e ta te matau. Ua fai laisene, ia po o ai foi nei laisene? Aua o tala ia ua 
leva ona ae o lea ua amata ona... ae lelei ona malamalama atili, ina ia mautinoa ai 
le auga o le faamoemoe, o le asosi o faiaoga.  
 
  Tofa Olo Fiti Afoa Vaai:  Lau Afioga i le Fofoga Fetalai... 
 
  FOFOGA FETALAI:  Ia malie lau Afioga i le Minisita mo Aoga, ia tulai mai 
le faauilavea.  
 
  Tofa Olo Fiti Afoa Vaai:  Na o se mea e fia maua ai se faamalamalamaga a le 
Afioga i le Minisita. Faafetai i lau Afioga i le Fofoga Fetalai mo le avanoa. Ia 
faafetai atu foi i lau Afioga i le Minisita. Lau Afioga e matau atu, e le o manino 
lelei mai le folasaga a le Afioga i le Minisita i le eseesega o mea ia e lua ia ua... 
Silafia e lau Afioga i le Fofoga Fetalai, ua leva ona i ai le Sosaiete a Faiaoga, ma 
o lo o totogi foi a latou subs ma mea ia o tupe ia e fai, ona agai tonu lava lea i le 
Asosi a Faiaoga. 
  Ae o le tulaga lea e tau aliali mai e pei o se mea fou, lea la e vavao ai nei le tatou 
atunuu aemaise faiaoga i le $100 o le latou laisene. E silafia e lau Afioga i le 
Fofoga Fetalai, o le auga ma le faamoemoe o le Tulafono lea sa tatou 
soalaupuleina i totonu o le Maota lenei, e laisene le faiaoga pe a faapea ua maua 
lona tomai ma ni ona qualifications, ae le totogia ni tupe ia e tai $100. A silasila 
lau Afioga i le Fofoga Fetalai i le mea lea, a faapea nei o le a togitogi e faiaoga ia 
le $100 lea i le 26 totogi o le tausaga, o lona uiga e tipi i o latou totogi i le 2 
vaiaso ia le $3.85. Ae o le tele o faiaoga lea e i ai, i le siitaga o totogi ia na fai e lo 
tatou Malo, e le oo i se $3.00, pe na o le $3.10, $3.17. O lona uiga la lau Afioga i 
le Fofoga Fetalai, e le o paleni le vaega lea pe a faapea, o le a faaauau ia le tulaga 
lea o le totogi o le laiseneina o faiaoga ae sili pe a faamanino pea e le Afioga i le 
Minisita, po o le a le mea fou lea? Ae o le a le Asosi lea ua leva ona faatulaga mai 
e faiaoga? Ia ma le agaga faaaloalo faafetai. 

  FOFOGA FETALAI:  Ia malo, talu ai ona e fou le mataupu lea ua e saunoa i 
ai. Ia o tatou e tali le Minisita i le mea sa laga e le sui usufono mamalu, ae e le o 
nisi mea fou e tulai mai. Ia na ona faamanatu atu. 
 
  Tofa Olo Fiti Afoa Vaai:  Ia lau Afioga faamalulu atu, ia e pei lava ona silafia, 
o lea foi sa e faatonuina le Maota i mo mea o lauga faalauaitele, o lena sa 
faalauaitele atu, ia na kava uma ai lava le Ofisa o Aoga i lalo o lau lauga i le 
tamaoaiga o le atunuu. Ia e faamalulu atu ai i lau Afioga.  
 
  FOFOGA FETALAI:  Ia se i oo i mea taitasi, ia se i oo i mea taitasi, ae saunoa 
lau Afioga i le Minista se i oo i mea taitasi ona e saunoa mai lea i le tulaga lena.  
 
  Afioga Hon LOAU SOLA KENETI SIO:  Ia faafetai i le saunoaga a le sui 
usufono o lo o faapena ona tulai nei ma faalavelave i lau lauga. E matua eseese 
mamao lava mea ia e lua. O le Sosaiete a Faiaoga, ia ma le Teacher Council, o 
body ia e eseese. O Sosaiete e tutusa lava ma le Sosaiete ia a le Au Kirikiti, ia ma 
le au lakapi a se nuu e fai lava latou lafoga ma fai lava ia latou mea. E leai se mea 
e mandate ai ma regulate ai. O lea ua faatulafonoina ia le Teacher Council, e agai 
tonu i ai ma e tele la lona aoga lea e ala ai ona faatu. O le agaga foi lena o faiaoga, 
ia atagia latou ma amanaia le latou auaunaga. Ioe o le agaga tonu lena, ao le 
Sosaiete a Faiaoga o si a latou lava mea e fai i tua e faifai ai lava ia latou mea. E 
le tele sona weight i totonu o le faatinoina o le auaunaga.  
 
  FOFOGA FETALAI:  Malo. 
 
  Afioga Hon LOAU SOLA KENETI SIO:  O le agaga lena ina ia faapena ona 
malamalama lelei, matau faiaoga faataua o latou tagata, ia ma faataua ia le latou 
auaunaga. Ae o le taua pito sili lava lea ua tuuina mai, o le monitor ina o faiaoga 
ma la latou matafaioi. Mataulia foi e i ai foi le saito e fefiloi ma le titania, ioe, 
faiaoga matua lelei, o faiaoga lelei, ia o faiaoga faalelelei foi. E leai e le na ma le 
laina lea faamatalaga. 
  Ae o le aoga la lea o le faalapotopotoga lea, ia mataitu, po o fea o agai i ai le 
galuega a faiaoga i totonu o vasega, ioe ma aumai i fafo results ia ma iloa ai o lo o 
faapena ona alualu i luma le galuega ma le auaunga, ina ia malamalama ai sui 
usufono aua ne i toe i ai se faanenefu. O laisene la, o mea foi a latou, ioe, o latou i 
luga o le latou... o lo faapena la ona faia le faatofalaiga i le taimi lenei, ae e le i 
taitai. Ua oo mai le tala ia te au, o le faagasologa o le consultations la e fai, 
masalo po o le lua tausaga ua atoa le fuafuaga ia ona faapena lea ona faatino. O le 
agaga tonu lena ina ia malamalama ia le Maota nei. 
  O nisi o fautuaga e pei ona tuuina mai, o tatou tusipasi foi lea e aumai i uta i le 
NUS. Se ta te popoe lava lau Afioga, o le 30 tausaga lenei o le tatou NUS. 

  Afioga Hon Faumuina Tiatia Faaolatane Liuga:  Lau Afioga i le Fofoga 
Fetalai.... 
 
  Afioga Hon LOAU SOLA KENETI SIO:  Ua ova ma le 30, o le agaga moni 
lena. O tusipasi la e aumai i uta, e matua matautia. A lea ua fau le inisinia, fau le 
fomai, o fea na o mai ai? Na omai mai gauta. Ia ma agai atu ai i isi Iunivesite.  
 
  FOFOGA FETALAI:  Se i tulai mai le faauilave a Palauli le Falefa. Malie... 
 
  Afioga Hon Faumuina Tiatia Faaolatane Liuga:  Lau Afioga i le Fofoga 
Fetalai faafetai. Faafetai mo le avanoa ona o lea o le a see ese le Minisita mai le 
galuega faafaiaoga, sa ou tuualalo atu ai i le tulaga foi lea o latou ua le aulia le 
Vasega 9 ia po ua le aulia foi le o atu i le Iunivesite. Ou te leiloa la aua o lea ua 
saunoa le Afioga i le Minisita i results o galuega a faiaoga ma lou faaaloalo lava 
lau Afioga. 
 
  FOFOGA FETALAI:  Ia se i tulai... 
 
  Afioga Hon LOAU SOLA KENETI SIO:  Ia o lea o le a ou tau oo atu i ai lau 
Afioga i le Fofoga Fetalai, e pei ona saunoa le Afioga i le sui usufono mamalu. O 
le tulaga lena, i a tatou tusi pasi ne i te i... leaga o la e faalogologo ia lo tatou 
atunuu. Ioe, ae o le tele o lauia ia e saofafai mai na o mai uma foi lava i gauta. Ioe 
le taua o tatou tusi pasi o lo o faapena ona maua mai i gauta, ia ma agai atu ai i isi 
Iunivesite tetele.  
  Ia o le faamaoniga o lau tala e i ai le falemai la e i o i Whakatere i Aukilani i le 
West, e toalima teine fomai o lo o faigaluega ai na o atu i inei. Maua loa le latou 
Quota, alu sao lava i ina ma faigaluega ai,a e o le Diploma na alu atu ma ia, o le 
Diploma of Nursing na sau mai gauta. Alu atu lava faigaluega loa i o, a faapea la 
o i ai nisi o faapena, e lelei ona aumai ia ni faamaumauga ne i tei ua ave valeina ai 
le tulaga o le tatou Iunivesite, i le faalogologo mai a lo tatou atunuu, ia aemaise 
Malo mai fafo o lo o faapena ona faataua ia ma amanaia le Tusi Pasi mai le tatou 
Iunivesite. 
  O le mea lea e saunoa ai le sui usufono mamalu ia Palauli le Falefa, ia o lea e pei 
na lilifa lana saunoaga i le toatele o le drop outs a tamaiti. Ae o le transition lea ou 
te tilotilo atu i ai i faamaumauga o le Ofisa, ia e le maua se 400 o tamaiti mai i le 
Year 8 ua le o toe o i luga o le Year 9. Ae o le numera lea na tau mai, o le mea 
lena na ou tulai atu ai ananafi, o le tulaga lena.  
 
  Afioga Hon Faumuina Tiatia Faaolatane Liuga:  Lau Afioga i le Fofoga 
Fetalai... 

  Afioga Hon LOAU SOLA KENETI SIO:  Ua ala la ona le faaauauina aoga a 
tamaiti, ona o le tele o mea o lo o faapena ona agai i ai. O nisi ua faapena ona 
migrate, o nisi foi ua faapena ona nonofo aua tatou te leiloa mafuaaga. Ae e le oo 
i le pasene lea na saunoa i ai ia le Afioga i le sui usufono mamalu.  
 
  FOFOGA FETALAI:  Ia faafetai, malie se i tuu atu le avanoa i le faauilavea, 
Palauli le Falefa, saunoa. 
 
  Afioga Hon Faumuina Tiatia Faaolatane Liuga:  Lau Afioga i le Fofoga 
Fetalai o le Maota lenei e le aumaia i ai ni mea e le faamaonia. I le lipoti 
faaletausaga a le Matagaluega, a silasila lau Afioga i le Table 15, o la e manino 
lelei ai, aua o tamaiti aoga i le Primary Level, e 42,700 i le faaiuga o Iuni i le 
tausaga na tea nei. I le Secondary Level, e oo mai ai lau Afioga i le Fofoga 
Fetalai, ua 16,000 ua aooga. A toese la le 16,000 mai le 42,700 ia o le tulaga na e 
i ai. Lau Afioga e 27,000 lea e eseese ai. A silasila foi i ai o la e aumai ma Aoga a 
Lotu ma Aoga Tumaoti. O lou fesoasoani atu, leaga o le outcome lea o galuega a 
faiaoga. 
  O le mea la lea e tupu, o le toatele o tatou tagata, o fea o o i ai? O le mea lena o 
lea e fai atu ai, lagolago taaloga, lagolago lakapi, lagolago le soka, lagolago le 
kirikiti, lagolago fusuaga, o mea uma tau taaloga, aua o le majority lea o tatou alo 
ma fanau e toatele i vaega ia. Lau Afioga i le Minisita, o le ala lea na ou 
fesoasoani atu ai, se i e silasila i le Table 15, page 79 o le lipoti, i lalo o le 
faasamoa, o le page 80. 
  Lau Afioga i le Fofoga Fetalai o le mea lena o lea e fai atu ai.  
 
  Susuga Hon Tuilaepa Auelua Fatialofa Lupesoliai Lolofietele Neioti Aiono 
Galumalemana Dr Sailele Malielegaoi:  Lau Afioga i le Fofoga Fetalai... 
 
  FOFOGA FETALAI:  Ia se i tulai mai. 
 
  Susuga Hon Tuilaepa Auelua Fatialofa Lupesoliai Lolofietele Neioti Aiono 
Galumalemana Dr Sailele Malielegaoi:  O le mea tonu lena na avatu ai lipoti i 
la outou Komiti tou te silasila i ai ma faavae i ai a tou lauga ma aumai i i. E leai la 
ni finauga e tau faia, a lea ua faafogafoga mai, o mea uma na o lea e agai i ai le 
tatou Malo. Na amata mai lava i le lauga muamua o talanoa i mea na, o talanoa i 
mea o atinae uma o lea e agai i ai, a oo mai nei ona ou talanoa loa lea i galuega ia 
e ave ai tamaiti i fafo. O mea uma na o lea e fai, ae o le mea taua o lou faailo mai, 
ona taatia mai lea. 

  O le ala lena o lena e aoga ai lipoti na avatu mo lo outou silafia ma lagolago mai 
le Paketi lea e avatu e faatino ai mea ia. Ae o le omai finau i totonu i i. Ia a toe 
finau i fuainumera na e avatu? E faavae ai tou lauga? O le ala foi lena o lea afai 
e... o lea na amata mai i o talanoa le Minisita i le mea o le unaiina o taaloga, e 
faaalu i ai tamaiti ia. E le tatau la ona toe lagaina ia mea, o lea ua manino.  
  Lau Afioga i le Fofoga Fetalai, o le tulaga lena e faigofie lava le mataupu e le 
faigata.  
 
  Tofa Olo Fiti Afoa Vaai:  Lau Afioga i le Fofoga Fetalai... 
 
  Afioga Hon Faumuina Tiatia Faaolatane Liuga:  Lau Afioga i le Fofoga 
Fetalai... 
 
  FOFOGA FETALAI:  Ia se i toe tuu atu le avanoa, e tautuana foi, aua o le 
lipoti ia, o lea lava e saunoa le Palemia, i le tulaga... 
 
  Afioga Hon Faumuina Tiatia Faaolatane Liuga:  Lau Afioga i le Fofoga 
Fetalai, se e le o so matou lipoti, o le lipoti a le Matagaluega, o le lipoti o lea e 
saini ai le Minisita, o lo o i ai le ata o le Minisita e ona le lipoti lea. 
 
  Susuga Hon Tuilaepa Auelua Fatialofa Lupesoliai Lolofietele Neioti Aiono 
Galumalemana Dr Sailele Malielegaoi:  Lau Afioga i le Fofoga Fetalai, e leai ni 
finauga e fai i mea ia, afai ua avatu le lipoti i ina e faavae ai outou... e oa ai a 
outou lauga, a o lea e faatino mea na. 
  Lau Afioga i le Fofoga Fetalai, o mea na o lea e faatino i le taimi lenei, o lea foi 
e faatino ai auala mo mea o galuega ia ave i fafo tatou tagata. O le a le mea lea e 
tupu? O le a oooo tatou tagata i fafo lea ua amata ona fai mai isi, se ua tau leai ni 
talo, ona o lea ua o i fafo. O le mea lena o lea e tupu nei, e taua lo outou oo i ai 
ma aumai a outou fautuaga, a faalogo mai foi ua alu atu le fautuaga a le Minisita, 
ona matau mai lea, o le mataupu lena o le mataupu a le Kapeneta atoa, o lea e 
mafaufau i ai le Kapeneta, ma fai i ai fuafuaga. O le ala foi lena a saunoa atu le isi 
Minisita, e aafia uma ai mea, ae taofiofi lo outou tu mai ma faitio o mea na a le isi 
Minisita. E faapena mo le Kapeneta, galulue faatasi. 
 
  FOFOGA FETALAI:  Ia, malie.. 
 
  Afioga Hon Faumuina Tiatia Faaolatane Liuga:  Lau Afioga i le Fofoga 
Fetalai, e le o se faitioga, o le fautuaga lea na tuu atu, ona e le o sao le 
faamatalaga o la e tuu e le Ofisa Sili i le Minisita. 

  Susuga Hon Tuilaepa Auelua Fatialofa Lupesoliai Lolofietele Neioti Aiono 
Galumalemana Dr Sailele Malielegaoi:  Lau Afioga i le Fofoga Fetalai e le o le 
suega o le sao, lea e tatou te talanoa ai, ma finau i luga o fuainumera. A o le mea 
taua, o le tuualalo, taoto mai lou finagalo ona uma ai lea i i.  
 
  FOFOGA FETALAI:  Ia e faapena se lagona, e le faapea o le a avatu le lipoti a 
le Matagaluega, o lena e avatu e fai ai ia outou Komiti, ia a maua la lo outou 
finagalo, ia aumai le fautuaga ona taoto ai lea, ae e le o le sailia o le faatauta. Ae e 
te faauo loa i le faatauta ma le faatautee, ia ua e faauo i le fetotoai o le tatou 
Fonotaga. Ia o le mea la lea, ia e faapena se lagona o le Nofoa ina ia taoto i 
lagatonu ia le soalaupulega ma mea sa laga e le sui usufono mamalu. Ioe, ia taatia 
atu i ina i lau Afioga i le Minisita mo Taaloga pe moi ia fuainumera, ia aua foi ne 
i galo i le sui usufono mo Palauli le Falefa, e fia afe o tatou tagata o lea e maua le 
avanoa e o ai i fafo ia ulugalii ma a latou fanau, tuuitiitia ai foi le isi numera o 
fanau aoga mai lea tausaga i lea tausaga.  
  Ia e pei foi o tatou faigapalota lea na tulai mai ai le sui usufono mo Faasaleleaga 
Nu.2  ia e le o se au le palota, ae 3,000 ea le au maliliu ae 4,000 ea le au malaga i 
fafo. Ia se i silasila la i ai o lena e 50% ia le malaga i fafo o tagata, leai e tatou te 
fetuunai faapena. Ia se i tulai mai le sui usufono mo Anoamaa. 
 
  Afioga Alaiasa Muagututia Moefaauouo Malagaitutogiai Sepulona 
Moananu:  Lau Afioga i le Fofoga Fetalai, ia lau Afioga i le Fofoga Fetalai, o lea 
ua saunoa atu ia le Taitai o le Malo. O le mataupu lea sa saunoa i ai le sui usufono 
ananafi, se i toe silasila lelei i lipoti ma faitau sao lipoti, faitau faalelei lipoti.  
  O mea ia o numera, e feoloolo si ou taumalamalama i numera, leaga ae 
faaopoopo mai le Year 1 e tau i le Year 8, o le aofaiga na o tamaiti la e i ai e 
40,000 ae e vaai i le Year 8, 4,000 ona pau lena... ae o le Year 9 i le isi tausaga e 
4,000 foi la e o mai mai le Year 8 e o i le Year 9, e 4,000. O le aofaiga la o tamaiti 
mai le Year 9 i le Year 13, e 16,000 aua e na o le 5 vasega, ae 40,000 aua e sau 
mai le Year 1, se se i tau faitau lelei ia lipoti, ma le tele ai o le vevesi o le tatou 
Maota, i le aumai o mea le anoa ma mea le sao, ae o lea e sao lelei le lipoti. E le 
mafai ona o uma le 40,000 lea mai le Aofaiga o le Year 1 i le Year 8 i le isi 
tausaga agai i le Year 9, e le mafai. E na o le Year 8 lava e 4,000 e o i le Year 9 e 
4,000 foi na e i ai i le lipoti. Ia ma le agaga faaaloalo, o se fesoasoani atu lea i le 
tatou mataupu, ae o lea e sao lelei lava le mataupu a le Ofisa, leai se mea o sese, e 
le suia foi. Ma le faaaloalo. 
 
  Afioga Hon Faumuina Tiatia Faaolatane Liuga:  Lau Afioga i le Fofoga 
Fetalai.... 
 
 



293 
 

 
 

21 IUNI 2019 
 

Tulafono Tau Faaofi o le Faatatauina o Tupe Faaopoopo (Nu.2) 2018/2019 
& Tulafono Tau Faaofi o le Faatatauina o Tupe 2019/2020 

– felafolafoaiga i luga o le faitauga faalua 
 

  FOFOGA FETALAI:  Faamalie atu i le sui mamalu, e leai e logosaia foi se 
manatu o le Nofoa. O le isi mea i le tatou Tulafono Tumau, e faalua ona e tulai i 
le mea e fia faasao ma le mea e fia faamalamalama i se mataupu lava e tasi. Ua 
uma avanoa. O le tulaga lena, ua avea le naunau mai foi o lau Afioga, ia o le tonu 
lava lea ma le sao i lou lea finagalo lau Afioga i le sui mamalu o Palauli le Falefa. 
Ae se i fai fuafua o la o le a tauau ina aafia atu ai le sui usufono mo Aiga i le Tai i 
le aao o le sui usufono mo Anoamaa, o le tau faamalamalama o le mataupu lea sa 
e saunoa i ai. Ia e malie, taoto ia i o, ia le tulaga lau Afioga  
 
  Afioga Hon Faumuina Tiatia Faaolatane Liuga:  Lau Afioga i le Fofoga 
Fetalai ou te usitaia lau faatonuga o le faalavelave o le sui usufono lea, o la e ona i 
le ava Samoa e le o tonu foi lona ia mafaufau faafetai. 
 
  Tofa Olo Fiti Afoa Vaai:  Lau Afioga i le Fofoga Fetalai, 
 
  FOFOGA FETALAI:  Malie se i tulai mai le Palemia. 
 
  Susuga Hon Tuilaepa Auelua Fatialofa Lupesoliai Lolofietele Neioti Aiono 
Galumalemana Dr,Sailele Malielegaoi: Lau Afioga i le Fofoga Fetalai, e i ai le 
faalavelave na tupu, e taua tele.  
  O le toeaina na usu mai i o e sau i Apia, o lona toalua ma si ona atalii, e omai la i 
le taavale maualalo. Pei lava o i tala mai o Fasitoo, e taunuu mai tonu mai lava le 
taavale ae vaai mai o o atu tuuga pasi e lua. E vaiti lava le auala, o la la e tele le 
itu i uta e faaaoga i ai le commonsense a le toeaina lea e aumaia le......, o le 
toeaina lea e aumaia le taavale o le matua faamatua o tagata faufale. O la la e vaai 
atu, o taufao mai e pasi e lua si tamai auala. E manao le isi e fia muamua ae 
manao le isi e le tuua se avanoa i i, ae laititi lava le auala. Sa tatau lava la ona 
tupu ae le mafaufau o le avetaavale lea e sau mai o, e laititi lana taavale o lea e 
sau ai lona toalua i ona tafatafa ma si ona atalii e alo i uta i le mea i le mafola lea 
e i uta e faasao, ae tuu pea le tuuga a le aualii lea e o. Ae tupu ae loa le mafaufau, 
leai o le a tausisia lou sao, ona tausisia a lea o le sao. Ua oo atu loa ina fetaui 
taavale, ae vaai mai le avepasi ua leai se mea, ia oso loa i luga o le tamai taavale 
lea, ona maliliu ai lea. O lea la ua o atu nei i luga, ona fesili loa lea o Peteru i ai. O 
le a alii le mea ua e vave sau ai e le i oo i lou taimi? Ae fai mai le tala a le alii, ‘o  
lou taumafai e tausisi lou sao, o lea ua le faaaogaina le auala, a ua.... o le mea lea 
na ou vave sau ai ua lavea lau taavale’. Ona fai atu loa lea o Peteru, e le i taitai 
uma au galuega, ae ua mafua ona e vave sau, ua le faaaogaina lou commonsense, 
e te vaai atu lava ae tausisi lava lou sao, faaaoga le commonsense. 

  Tofa Olo Fiti Afoa Vaai:  Lau Afioga i le Fofoga Fetalai, ia o le faasaoina lava 
o le taimi o le Afioga i le Minisita. O lea ua logona le Maota ma le faafogafoga 
foi a le atunuu i le saunoaga a le Minisita, e le o atoa se 400 o drop-outs po o 
tamaiti ua le gafatia le..... e pei ona saunoa le sui usufono mo Palauli le Falefa, ou 
te iloa lelei lava le mea lea e saunoa i ai. Po o le a se faiga e fai ai le vaega lea ua 
le ausia le isi vasega. Ua ou matua faanoanoa lava i le saunoaga a le Minisita, fai 
mai e le atoa se faselau. O le a le mea o le a fai nei i le 399, ua le amanaia le 399 o 
alo ma fanau a le atunuu. 
 
  FOFOGA FETALAI:  O lea ua maua atu lou finagalo. O lona uiga la e leiloa 
po oe le isi mamalu sa lavea i le taavale lea na oso ai le pasi. Aua e faaataata ao 
lafoga ao le saunoaga lea a le Palemia, o le mea na tupu, ma o le mea moni lava. 
E aoga e aumai e na ona faatu ai ai o le tatou..... e i ai foi se suiga ao le mea na 
tupu. Ae faapena se lagona faale-soifuaga. 
  Malie ia see ese le saunoaga a lau Afioga i le Minisita. 
 
  Afioga Alaiasa Muagututia Moefaauouo Malagaitutogiai Sepulona 
Moananu:  O se mea fia... leaga o lea ua taua le tuuaiga matuia o au, o au ou te 
ona i le... leai ua uma aso ia o toeaina na o mai onana i le fono lenei. E o mai ma 
le faaaloalo ma le agaga faaaloalo e fai ia a tatou galuega. Ou te le o ona, e leai foi 
se aafiaga o le sui usufono mo Aiga i le Tai, o lea lava ou te iloa lo ma va nonofo 
ai. O le faasaoga lea o le saunoaga a le sui usufono ma le agaga faaaloalo. 
 
  FOFOGA FETALAI:  Ua lelei, e na ona ou fesoasoani atu au faapea o la e tau 
lavea i lou aao, o oe e te faataitai ma alu ou aao, ae e te le o silafia atu o lena e alo 
a... e fai lava ma alo le sui usufono mo Aiga le Tai. Ae malo faafetai, faaauau le 
saunoaga see atu ia i se isi mea sa laga e sui usufono lau Afioga. 
 
  Afioga Hon LOAU SOLA KENETI SIO:  Faafetai i lau Afioga i le Fofoga 
Fetalai, malie lava foi i le faalogologo atu i fautuaga e pei ona tuuina mai. Ao au 
lenei ua ou toe nofo ma ou toe salamo. Ou te alu atu ananafi o la e fono lo matou 
itumalo. Ou alu atu lava lea ou faapea, oh e i ai foi la le pagota lea ua maua i i,.. 
Ou faapea e maua ai foi sau eleni po o sina fasimaio foi e alu ai le afiafi. Ae ou 
alu atu, e leai o la e talanoa i le matagofie o le Fonotaga i le aso ananafi, aemaise 
o le saunoaga a le Palemia. 
  Na ona ou saofai atu lava i lalo fai mai toeaiina, Loau aua lava ne i e saunoa 
taeao. O mea ia e te taumafai e te talanoa i ai, o lea ua matou malamalama lelei i 
le saunoaga a le Palemia, e te le toe tau tagi la i se mea. Aemaise ai o le saunoaga 
a le Taitaifono a le Komiti o Tupe, ua matua manino ia matou mea uma, aemaise 
lava lau Matagaluega. Ao lea la ua ou salamo, ana ou faalogo i toeaiina, e le tele 
ni fesili a le aualii lea e.... 

  O le mea lea, a o faalogologo mai lo matou itumalo, ia faamalulu atu, e sao lava 
toeaiina, se a o ta faalogo lava i toeaiina ta te manuia ai. O le 400 lea e saunoa i ai 
ia Olo, e pei lava ona ou fai atu, e tele factors o isi la ua malaga i fafo ua o ma o 
latou matua ua maua le quota, o isi la ua o i Piula o isi la ua o i Malua, e tele lava 
mea e... e le tasi se mea e tuufaatasi e maua ai le faselau lea e te saunoa i ai. O le 
mea la lea... o le agaga lena. Lau Afioga i le Fofoga Fetalai…. 
 
  Tofa Olo Fiti Afoa Vaai:  Lau Afioga, faatoa ou faalogo lea i ni tamaiti faapea, 
o atu lava i le Primary School o i Piula. 
 
  Afioga Hon LOAU SOLA KENETI SIO:  E mataulia foi ua tele aoga Tusi 
Paia i totonu o le tatou atunuu. Ua le tasi, Assembly of God, o le a foi le tau o la 
outou lotu Afamasaga? O le Penetekoso o le Ekalesia a Alaiasa. Ua tele aoga 
faifeau, masalo o aoga na, ne i faapea ua ou se atu i le EFKS ma le Metotisi. E 
lelei foi o aoga atu i lalo o laiti e oo atu i luga ua matua matautia i le folafolaina o 
le talalelei. 
  E pei o nai vaega ia ua ou talatalanoa atu ai, faafetai mo faamanuiaga ua tuuina 
mai aua a tatou taaloga, ua malie le faaaloalo. Faafetai i la loutou pule, ou te 
talitonu o le a manuia faiva, aua le tatou  alofaiva i le host ina o tatou taaloga ona 
o a outou faamanuiaga ma la outou tapuaiga. O le tamaloa Faleula fai mai e tuitui 
lava ma tapuaia mai i lona fale. O le a le mea lea e toe tu mai ai oe Faumui? 
 
  Afioga Faumuina Asi Pauli Wayne Fong:  Lau Afioga i le Fofoga Fetalai, 
faafetai lava mo le avanoa. E leai e laititi lava si mataupu sa avatu i le manatu foi 
o lenei itumalo. I le tulaga lea o le transcript a tamaiti e o mai i le NUS e o agai i 
le USP. E i ai foi le faamatalaga ua maua, e le talia e le USP tulaga ia. E tatau ona 
toe amata lelei lava le tamaititi, i le amataga i le taimi e ulufale ai i le USP. Pau 
lea lau Afioga i le Minisita. 
 
  Afioga Hon LOAU SOLA KENETI SIO:  E faigofie lava lau Afioga i le 
Fofoga Fetalai le taliga o le mea lea e atugalu i ai le sui usufono. E lua lava mea e 
ala ai ona le talia, o le vaivai tele po o le malosi tele. O lena, e le faapea e te alu 
atu lava ma au fasipepa, togi atu ona talia lea o oe. E tilotilo i ai po o lelei, o lena, 
ae le faapea o le NUS e ala ai ona le talia, e leai.....e talia so o se.....a outou 
faafofoga mai o loia o fomai le saofafai atu na o mai mai gauta i le NUS. 
 
  Afioga Faumuina Asi Pauli Wayne Fong:  Lau Afioga i le Fofoga Fetalai, e 
leai, atonu lava foi e faaataata a lafoga le saunoaga a le... ae ou te iloa o le toatele 
lava o le fanau o lo o malamalama i le tulaga lea. 

  O lea e manaomia le talia e le USP, o mea e avatu i la tatou Iunivesite. Ia aua ne 
i tilotilo maualalo i ai, aua o lea e i inei ia tatou. E pei o le toe fesoasoani atu lea. 
Ae i le tulaga o le vaivai ma le malosi, e le afaina lea tulaga i lau Afioga i le 
Minisita.  
 
  Afioga Hon LOAU SOLA KENETI SIO:  Ia faafetai. Lau Afioga i le Fofoga 
Fetalai, ua talia le fautuaga. O le a silasila totoa i ai. O i le pule o le NUS? Oi o la 
e... faamalulu atu o le sui o lo o fai le investigation i le taimi lenei. A tele pe itiiti 
ona logo atu lea o lau Afioga. 
 
  FOFOGA FETALAI:  Lau Afioga pe le tapa le telefoni a le sui..tulai mai le sui 
Minisita e faamaea mai lau saunoaga.  
 
  Afioga Hon LOAU SOLA KENETI SIO:  O le agaga lena, e tasi le isi 
fautuaga na aumai ia te au, e le o se isi o lou uso tuofe, o le sui usufono lea mo 
Faleata i Sisifo. E tasi lenei sui usufono atamai i totonu o le Maota lenei. Ua laititi 
le atigipoo ae tele le faiai. Mai lava i le tausaga na ou ofi mai ai ma avea au ma 
Minisita, sa fautua mai Lealailepule, o lea ou te faamaumau uma lava i lalo, ae 
leai ma se mea ou te faaaogaina. E faamaumau i lalo, atonu e sau se isi Minisita, 
ona ou avea lea i ai e fai ai ana... faafetai Lealailepule, e talia ma le agaga 
faaaloalo au fautuaga. Le sui usufono mo Faasaleleaga Nu 2, manuia lou tofi, 
agalelei le Atua faatumu le utu, maua lau vagana fetalai. Ua uma le upu.  
  Ae se i ou oo lava i si ou itumalo, Ua outou silasila atu, o tamalii o le itumalo 
lenei, le afioga ia Sapau ma Tulatoa o le itumalo na omai e tapuai le lauga a Loau, 
sei maea le Fonotaga tatou feiloai. E le galo Afia i si ona vao Sapau, faafetai mo 
faamanuiaga, tautuana ma outou o le isi mea lelei lea. Fai i toeaiina e omai e 
faalogologo i le Fonotaga ma tapuai a outou lauga. 
 
  FOFOGA FETALAI:  Malie lau Afioga i le Minisita, o lea lava e faalavelave 
mai le sui usufono lea o Aana Alofi Nu 2. 
 
  Afioga Hon LOAU SOLA KENETI SIO:  Ou te faaaloalo i ai ona o tama tau 
Aana. 
 
  FOFOGA FETALAI:  Tulai mai le sui usufono mo Aana Alofi Nu 2. 
 
  Tofa Ili Setefano Taateo Tafili :  Faafetai i lau Afioga i le Fofoga Fetalai, ona e 
matau atu e pei e foliga mai o lea o le a saunoa faaiu le Minisita a o lea e le i tali 
mai i se vaivaiga o lenei itumalo sa avatu e uiga i aoga faataitai. 

  O le ala lena o lea e tulai atu ai ma le agaga faaaloalo, po o le a se finagalo o le 
Minisita, pe tauau lava ina tali mai ae aua le faia, ae o le mea taua o le tali mai. 
Ma le agaga faaaloalo, faafetai. 
 
  FOFOGA FETALAI:  Se i tulai mai lau Afioga i le Minisita, pe ua maea le tali 
pe leai. 
 
  Afioga Hon LOAU SOLA KENETI SIO:  Talofa e i si ou uso, ona o lea ua 
faalogo i toeaiina o le matou itumalo, aua e te tali i ai. E sao lelei oe, o lo o 
silasila faiga faavae a lo tatou Malo. Ua leva ona ou tauanaua si ou uso e totogi 
faiaoga ECE, ae o lo o faapena ona faasoasoa lo tatou tamaoaiga. Se taimi se aso, 
talosia ia oo mai i lo tatou taimi ua oo i ai le faasoa ia pe a lava la tatou faasoa. Ae 
taua lou finagalo e pei ona faaalia, ae o lou foi lena agaga. Se ua uma ona ou 
gugutu solo i faiaoga o le ECE, o lea o le a taumafai e totogi outou, ae o lea o le a 
uma lava le paeaiga e le totogia. Ia e sau mai lava i i, ioe, le Afioga i le Minisita o 
Tupe ia aua le tatou faasoa. A lava, why not? O le a le mea e le fai ai lena mea 
manaia?  
  Ia ua uma atu vaivaiga o lenei sui usufono, aemaise ai foi le taumafai atu e tali i 
manaoga ma fesili foi e pei ona tuuina mai. Ia malu ave i fale i outou finagalo, ia 
faapea ua paopapa ma laaloa se faamatalaga a Loau, ia finagalo malillie, o upu 
lava e lafoai i nuu le aina se faamatalaga ua paopapa i o outou finagalo. Ao le 
taumafaiga ia siitia le aoaoga i totonu o si o tatou atunuu. Ia o le a sa outou matau 
i se galuega ua faapena... ia fai ma viiga o le Atua ia ae aua ia mo le tagata.  
  Ia o le tala atu lea, ia manuia lau Afioga i le Fofoga Fetalai, ia maua lou malosi 
aua le faafoeina o le Fono a si o tatou atunuu. Lau Afioga i le Taitai o le Maota, i 
le paia lasilasi o Samoa ua potopoto, aemaise vae ma lima o le tatou atunuu e ala i 
CEOs, e o lo o faapena ona tatou tapaau i ai aua le taumafaiga o si o tatou atunuu, 
maua lo outou malosi i le tino silisili i la le agaga, ia aua le faafoeina o galuega. Ia 
maua sou ola. 
  O taaloga lea e talanoa i ai Afamasaga, e sao lelei, o lana lea matafaioi, e ui ina e 
le i lakapi, ae o la e aoga, ma le agaga faaaloalo, soifua. 
 
  FOFOGA FETALAI:  Faamalo faafetai le saunoaga i lau Afioga i le Minisita 
mo Aoga Taaloga ma Aganuu, ia aemaise foi o lo outou vaa see tolu ua maea ona 
outou talifuaitau i mea sa laga e sui usufono mamalu, ia malo faafetai, malo 
galulue.  

  Ae ona o lea ua tatou taunuu i le tatou taimi masani e manava ai a tatou galuega i 
faaiuga o Aso Faraile taitasi, ia ua i ai le manatu ua tatau ona faataatiaese foi le 
tatou galuega ona ua tatou oo i le taimi manava.  
  Ae tatou te le i tolopo, tatou fai faatasi le Tatalo a le Alii na aoao mai i ai tatou. 
 
 
  Na tolopo Taualumaga a le Fono Aoao Faitulafono i le itula e 12:00 i le 
aoauli seia aulia le itula e 9:00 i le taeao o le Aso Gafua 24 Iuni 2019. 


